
 d Урыстәылатәи Афедерациа ае-
кономикатә рҿиара аминистр 
ихаҭыԥуаҩ Дмитри Вольвач амас-
сатә информациа ахархәагақәа 
ириҭаз аинтервиуқәа руак аҟны 
иҳәеит, ианваразтәи ауалафахәы 
февраль 10 инаркны ашәара иша-
лаго, уажәы Аԥсны афинансқәа 
Рминистрра анапаҿы ишамоу 
иаҭаху амалқәа зегьы. 

«Ареспубликаҿы абиуџьетуаа 
руалафахәы афонд есымза иартәо-
ит 700 миллион мааҭ инареиҳаны. 
Ус анакәха, аҵара ус знапы алаку 
арҵаҩцәа, аҳақьымцәа руалафахәы 
ԥымкрада ироулоит», – иҳәеит иара.

Урыстәылатәи Афедерациа Апр
езидент Иусбарҭа анапхгаҩы актәи 
иха ҭыԥуаҩ Сергеи  Вл адиле ниԥа 
Кириенко Аԥсны даныҟаз, иазыӡбан 
Урыстәылатәи Афедерациа фи-
нансла еиқәнаршәауа апрограмма-
ла аҵак ҷыда змоу аусмҩаԥгатәқәа 
рырццакра.

«Абри апрограммаҿы акырӡа 
зҵазкуа обиектны иҟоуп ахәыҷтәы 
Республикатә хәышәтәырҭа аргыла-
ра. Уи нап аҳаркит иҳаҩсыз ашықәс 
азы. Еиқәҳаршәоит иҿыцӡоу ме-
дицинатә техникала, аҳақьымцәа 
азыҟаҳҵоит убри атехника аус ады-
руртә еиԥш», – иаҵишьит иара. 

Урыстәылатәи Афедерациа иҟа-
наҵо адгылара иабзоураны 2020 
шықәса инакны 2024 шықәсанӡа 
иалыршан ареспублика аекономи-
катә ҟаҵарбақәа 2, 5нтә рышьҭы-
хра.

Февраль 7 инаркны Урыстәы-
ла иарҿыцит Аԥсныҟа афымцамч 

аашьҭра, – иҳәеит Урыстәылатәи 
Афедерациа аенергетика амини
стр ихаҭыԥуаҩ Евгени Грабчак. Уи 
иажәақәа рыла, ари азҵаара атех-
ника аганахьалагьы аус адуло-
уп, Урыстәыла азхиоуп афымцамч 
анашьҭра. «Ҳазхиоуп мчхакы ҭбала 
афымцамч анашьҭра, Аԥсны атәы-
лауаа зегьы ԥымкрада фымцала 

еиқәыршәахарц азы», – иациҵе-
ит иара. 

«Еилаҳкаауеит, Аԥсны жәлар 
афымцамч амамзаара аганахьа-
ла агәамҵра рмоуроуп, ҳагьазхио-
уп Аԥсны афымцаенергетикатә 
комплекс зегьы арҿиара инҭкааны 
алацәажәара. Сгәы иаанагоит, абыр-
жәы ицәырҵуа афымцамч азымха-
ра азҵаарақәа рҭыԥ излақәаҳҵо 
амҩақәа хымԥада еицаҳаԥшаауеит 
ҳәа», – иаҵишьит Урыстәыла аенер-
гетика аминистр ихаҭыԥуаҩ.

Урыстәылатәи Афедерациа Аԥс-
ныҟа иаанашьҭит асоциалекономи-
катә ҿиара финансла аиқәыршәара 
иазку 344 миллион мааҭ, иаанацҳа-
уеит Урыстәыла афинансқәа Рми-
нистрра. 

«2025 ш. февраль 6 инаркны Аԥс-
ныҟа идәықәҵоуп асоциал економи-
катә рҿиаразы афинанстә малқәа», 
– иҳәеит Урыстәыла афинансқәа 
рминистр Антон Силуанов.

Урыстәылатәи Афе дерациеи Аԥс-
ны Аҳәынҭқарреи  еиқә  ша ҳаҭхеит 
ар  еспублика  ауааԥсыра уаҩ да
қәгәыӷыртә еиԥш фымцала реиқәыр-
шәаразы иҟоу ахыхь амҽхакқәа 
риуразы. ПАО «Интер РАОи» «Амшы-
неиқәафымцамчи» рнапы зҵарҩыз 
аиқәшаҳаҭрала, коммерциала  иаа-
рышьҭуа афымцамч амҽхак иартәоит 
182 миллион кВт сааҭ, ахәԥса акәзар 
– 830 миллион мааҭ.

Абри аиқәшаҳаҭра ԥарала аи
қәыршәара мҩаԥгахоит 2024 шықә-
сазы Урыстәылатәи Афедерациа 
Аԥсны иазоунашьҭыз, аха иамаиуз 
афинанстә цхыраара амалқәа ры-
ла. Аԥсны аенергетикеи атранспор-
ти Рминистрра Урыстәыла ашҟа ҭа-
буп ҳәа аҳәоит иҟанаҵаз адгылареи 
ацхыраареи рзы. 

Аԥсны ашколқәа аҳамҭа бзи-

аҵәҟьа роуит. Февраль 10 рзы Уры-
стәыла иаанашьҭит 20 автобус, урҭ 
ақыҭа школқәа ирҭоу аҵаҩцәа зыр-
маншәало, цхыраагӡа дууп. Аригьы 
Урыстәыла иҟанаҵаз ацхыраара ҭа-
буп ҳәа ахнаҳәаауеит Аԥсны аҵара 
Аминистрра. 

Аԥсны араионқәа зегьы хԥахԥа 
автобус рыҭан.

Алашара, амиллионқәа, 
автобусқәа – Аԥсныҟа

Аҩыза ижәҩахыр

 d Ҳазну ашықәс февраль 7 рзы 
Аԥсны жәлар 30 шықәса ина-
реиҳаны иззыԥшыз ахҭыс ҟале-
ит. В.Г Арӡынба ихьӡ зху Жәларб-
жьаратәи аҳаиртә баӷәаза «Аҟәа» 
аҟны аԥышәаратә ԥырра мҩаԥыз-
гоз аҳаирплан тәеит. 

Ари агәырӷьаратә мшы рхы ала-
дырхәырц инеиз ауааԥсыра аҳа-
ирплан атәара аамҭа аааигәахо 
ианалага, рызегьы рылаԥш џьа-
рак акәын иахьхаз –ажәҩанахь. 
«Абар, абар шәыԥшы, аԥсҭҳәақәа 
иахьрывҵыҵыз» ҳәа абыжьқәа гон. 
Иубарын зылаӷырӡ зӡамҩа иадлан 
инеиуаз, мамзаргьы аҳаирплан ад-

гьыл иакьысаанӡа Анцәа иҳәоз. 
Аԥышәаратә ԥырра мҩаԥызгоз 

аҳаирплан Урыстәылатәи Афедера-
циа ақалақь Москва аҳаиртә баӷәа-
за «Внуково» аҟынтә ишьҭыԥрааит. 
Уи дацааит Аԥсны ахадарахьы акан-
дидат Бадра Гәынба. Иара убас 
акандидат Москва иҟазааран Аԥс-
нытәи астудентцәа данырԥылоз, 
Аԥснытәи аҳаиртә баӷәаза иазк-
ны азҵаара анирҭа, уи аҭак ҟаҵо 
иазгәеиҭеит аԥышәаратә ԥырра 
мҩаԥысраны ишыҟоу, агәаҳәара 
рымазар, рхы аладырхәыр шрыл-
шо. Убри акәхеит Урыстәыла аҵа-
ра зҵо ҳастудентцәа рхаҭарнакцәа  
аԥышәаратә ԥырра мҩаԥызгоз ари 
аҳаирплан иацааит. 

2023 ш. ноиабр азы Уры стә
ылатәи, Аԥснытәи аганқәа В.Г. 
Арӡынба ихьӡ зху Жәл арбжьаратәи 
аҳаиртә баӷәаза «Аҟәа» аиҭ
ашьақәыргылара аҳәынҭқарраа-
хазхатә еиҩызаразы Аиқә шаҳаҭра 

рыбжьарҵеит жәларбжьаратәи 
авиаеимадара аиҭарҿыцразы. 

Ҳазну аамҭазы ашьҭыԥраарҭа, 
атәарҭа цәаҳәақәа рзы аусурақәа 
хыркәшоуп. Ахархәарахь ирыҭоуп 
аԥыррақәеи аимадарақәеи радио-
техникала реиқәыршәаразы адгьы-
лаҿтәи ахархәагақәа. 

Жәларбжьаратәи аҳаиртә ба
ӷәаза «Аҟәа» еиԥҟьарада аусура 
хацнаркуеит маи мза 1инаркны.

Аҳаиртә баӷәаза «Аҟәа» аԥыжәа-
рақәа иреиуоуп аҳаирпланқәа 
ҩхырхарҭак рыла рыртәара алыр-
шара. 

Урыстәылеи Аԥсни рыбжьара 
авиаеимадара аартра, иара убас 
абри аганахьала аҳәынҭқаррақәа 
рыҩбагьы рыбжьара аусеицура 
арҭбааразы ҳаԥхьаҟатәи ашьаҿақәа 
азгәаҭоуп. Аԥсны аҳаиртә баӷәаза 
ҩаԥхьа аиҭашьақәыргылара даа-
раӡа аҵак ду амоуп Аԥсны жәлар 
зегьы рзы.  

30 шықәса инареиҳаны 
ҳаззыԥшыз

 Аԥышәаратә  ԥырра

Шарида Торчуа

 d Аԥсны аҭыԥантәи ахаланапх-
гаратә усбарҭақәа рахь алхрақәа 
мҩаԥысуеит мшаԥымза 6 рзы. 

Аҳәынҭқарра Ахада ина
пынҵақәа назыгӡо Валери Бган-
ба Аԥсны аҭыԥантәи ахаланапх-
гаратә усбарҭақәа рахь алхрақәа 

рымҩаԥгаразы Аусԥҟа инапы аҵа-
иҩит.  «Аҭыԥантәи ахаланапхга-
ратә усбарҭақәа рахь алхрақәа 
рзы» Ареспублика Аԥсны азакәан 
ахәҭаҷ 5 инақәыршәаны,  Аԥс-
ны аҭыԥантәи ахаланапхгаратә 
усбарҭақәа рахь алхрақәа мҩаԥ-
гахоит мшаԥымза 6, 2025 шықәса 
рзы», – иазгәаҭоуп Аусԥҟа атекст 
аҿы. 

Иҳаҩсыз алхрақәа мҩаԥысит 
2021 шықәса мшаԥымза 11 рзы. 
Аԥсны ақалақьтәи араионтәи еи-
зарақәа рдепутатцәа алырхуеит 
ԥшьышықәса ҿҳәарас иаҭаны.

Мшаԥымза 6 рзы 

Аусԥҟа инақәыршәаны

 d  Аӡиас Ҧсоу ахы ахьыҵнахуа 
ашьха Аибҕа ахьӡуп. Ишьхаӡиасми, 
иццакуа амшынахь аҿыланахуеит. 
Ашьха еиҩнашоит. Нырцәгьы аар-
цәгьы ишьҭоуп Аибҕа дгьылқәа. 
Зегь раҵкыс иҳаракқәоуп Аиишь-
ха захьӡу ахәқәа хҧа.   Адгьылқәа 
чашәын. Жәытәнатәгьы анхарҭа 
дәы ҟьаҟьарақәа уамак ирацәа-
мызт, аха дара ыҟан. Иқәынхоз-
гьы иреимакырҭан жәахаала 
акәымкәан, еиҕарала. Излаҳаҳа-
уала, жәла-жәлала аибашьрақәа 
мҩаҧысуан акыр џьара, ашьоура 
рыбжьалон, иаақәибахит уҳәартә. 
Ари ҳажәлар арбзазомызт, аха ҳҭо-
урых аҿы аҭыԥ аман, иҟауҵои?!

 Зыхҭыс цәыраҳгарц ҳгәы иҭоу 
ажәабжь дуны ираҳауан аижәлан-
тәқәа, абиҧарала еимырдон. Ама-
ла, зны ақьаад иузанымҵар, маҷмаҷ 
ирхашҭуеит, ус ибжьаӡуеит. Иахьа 
аамҭа убас иҟоуп. Аибҕа иҟалаз 
ахҭыс, нас уи иадҳәалаз аҧсҭаза-
ара аҵыхәтәан еиҭазҳәалоз Аираа 
рныҳәаҩ Аиба Борис иакәын. Уи ҳара 
цқьа ҳизҿлымҳахартә ҳақәымшәеит. 
Ибзиашәа, хара ихәыцуаз даҽаӡәы, 
иҧсы анҭаз нҵамҭақәак ҟаиҵеит. 
Аиба Виктор Ҳақыиҧа излеиҳәаз 
ала, ари ажәабжь иаҳаит 90 шықә-
са зхыҵыз, иаб иаҳәшьа Аиба Анна 
лҿынтә. Лара илазҳәаз лаб Аиба Ҳа-
захә иниҵит 121 шықәса.

Излеилаҳкааз ала, аабатәи ашә
ышықәса иҭагылан. Аибҕа шьхақәа 
рыхьӡ зхыз Аираа рыжәла мҽхакы 
ҭбаала дара рыхәқәа ирықәынхоз-
ар акәхарын. Ҧшәымара руазижьҭеи, 
заҟа шықәса ҵуаз здыруадаз. Аха, 
иахьаанагаз аилкаара ҳцәыуада
ҩуп, убасҟан иаацәырҵит Маршьа-
наа. Урҭгьы ирҭахын арҭ ахәқәа 
ираҧшәымахарц. Ицәырҵит аин-

даҭлара. Иқәибахуазшәа збаз Аираа 
рыҭаҳмада Шьаҳаҭқьери еицәажәарц 
Амаршьанқәа ажәа рыбжьеиҵеит, 
аимак ажәахаала ирыӡбарц. Убасҟан 
Маршьанк маӡала Аираа реиҳабы, 
хыцла ахымпал игәыдҵаны дишьит.

Аираа рыҭаҳмада иҧшәма ҧҳәыс 
Арыдба Уаҭҳара дхаҵамҧҳәысны 
дааӡан. Ашьоура иақәылкит. Лых-
шара макьана ихәыҷқәан азын, 
лхала лхаҵа иабџьар аашьҭылхын, 
дҽыжәланы Амаршьанқәа рыҭаҳма-
да дизкылсит. Иҿагылоз дҟаларын 
ҳәа имгәыҕуаз жәларык рыҭаҳмада  
даацәырҵзар, аҧҳәыс еиҿамс ирхи-
аны илымаз лыхҿа игәыҵәҟьа иар-
баны идәықәылҵеит. Дшаахынҳәыз 
рныхаҿ ҭоуба луит Аибҕа Аираа ры-
да уаҩы дышнымхарыз ҳәа. 

Иаразнак аҽеидкылара лҽазыл-
кит. Аамҭа лымамызт. Ҩжәлак ре-
иҕара атыгә иазнеихьан. Хәҩык 
лхәыҷқәа аиҵбацәа аҽқәа ина-
рықәлыртәеит. Ҩыџьа аиҳабацәа 
дзыхьӡаны еизылцаз лырахә ина-
рышьҭалҵеит. Еидылкылаз рыфатә 
ҽык инақәылҵеит. Рымаҭәақәагьы 
лхамышҭыкәа иаашьҭылхит. Ҧсоу 
акыр иаҕьын. Лара, иҵегь дыццакны, 
Амшын дазкылсырц дгәаҟуан. Рыҧсы 
еиқәырхатәын Шьаҳаҭқьери ихылҵ. 

Аӡиас ирыр, иаарлас Мзымҭа 
инаӡон. Нырцә ишьҭан лабраа Арыд-
бақәа рыдгьыл. Амала уи ус мари-
азшәа убон, аха ҩӡиаск зыбжьаз 
аижәлантәқәа еиҿымцаашьа рыма-
мызт. Аиаҕара рыбжьалҵон, уи иаана-
гоз аибашьра, ахырҵәара, ақәибахра 
адәы иқәзаауан. Мраҭашәараҟа лхы 
лырхарц дагьазхәыцуамызт. Мрагы-
ларамҩа шьҭылхит. Зҿы днеирыз, 
дыҧхьазкрыз ҳәа уаҩы длызды-
руамызт. Иара ус амҩа данын, амш 
бзиеи амш цәгьеи шылхылгарыз 
лзымдыруа, дзықәшәалак дазыхи-
аны, лаб игәыжәла лыманы, Мҷышь 
аӡиас дазкылсит.

Папцәа ҳәа иашьҭан ацуҭа, уа 
апапцәа Анцәа имаҵ руан. Изды-
руада Папцәа ҳәа аҭыҧ хьӡы ар
ацәа хы ҧхьаӡара Апапцәа аҿынтә 
ицәырҵзар? Иахьагьы инхоит Папба 

зыжәлоу ҧыҭҩык. Ажәла Папцаа, ма 
Папцава, убри аҭыҧ хьӡы иахылҵит. 
Хыхь иҟоу имаҵура аҵанакуеит ҳәа 
рҳәоит. Ауахәама ахәы ҳаракыра 
иқәгылан. Амаҵуцәа Анцәа иуаамзи! 
Уаҭҳареи лхәыҷқәеи ара ирыдыркы-
леит. Лҧацәа арахә рыхьчон, Мҷышь 
инырынгьы. Лара аҵиаа ахәышә ры-
лылхуан. 

Зны Аҧсҳа Мр аҭашәарантә дх
ынҳәуан, ир драҧхьагыланы. Иҧа 
ҕәҕәала дхәын, аҳҭынранӡа дизго-
мызт. Зҿы дааҭгылаз рҿынтә еи-
ликааит ауахәамаҿ инхоз аҧҳәыс 
ахәышәқәа дышрызҟазаз. Длыҿца-
ан, дзықәгәыҕшаз ҧҳәыск шлакәыз 
ҭиҵааит. Лара аҳәынҭқар иҧа ихы-
лаҧшра дақәшаҳаҭхеит. Аҧсҳа иҧа 
ауахәамаҿ даанижьын, дызхамшәа-
лоз иусқәа наигӡаларц, иаҳҭынра 
Анаҟәаҧиа дазыхынҳәит. Уаҭҳара 
Аҧсҳа иҧа дылхәышәтәуан, ишьа-
пы дықәлыргылаанӡа. 

Игәабзиара ҕәҕәахацыҧхьаӡа, 
Аҧсҳа иҧа Уаҭҳара лҧеиҵбы дишь-
цылон. Мҷышь иавҵаланы, ҽыбҕаҟа-
зарыла еицлабуан. Шәарыцара 
еиццалон. Аҧсҳа иуаҩ даашьҭны, еи-
ликааит иҧа еибашьра дугартә дшы-
хиаз. Аҷкәын аҳҭынрахьы данцоз, 
изааигәахаз аҧҳәыс еиба лҧа ди-
геит, ашьнаҟәмара изиуларц.  Аҧсҳа, 
АрыдҧҳаАираа рҭаца ду, илзааицҳа-
ит ашьыжь амра дацгыланы, илҭашәа-
анӡа дзыкәшаны дзыхьӡаз адгьыл 
ҭацәқәа лҧацәа ықәынлырхарц.

Лара Аҧсҳа ишлыдиҵаз иа-
гьыҟалҵеит. Лҧацәеи Аҧсҳа иҧеи 
лыманы, Мҷышь дырын, ашьыжь 
инаркны, амра лҭашәаанӡа, бы
жьҩык лҧацәа ахьынлырхашаз, 
аҭыҧқәа алылхит. Лара дзышьҭаз 
уаҩы дахьнымхоз дгьылқәан. Аӡәы 
диҧырхагазарц лҭахымызт. Уб-
ри азын иҭацәыз аҭыҧқәа ақыҭа 
рымҽхаркит. Аҧсҳа, Уаҭҳара дылза-
аит длықәгәырҕьарц. Агәи агәаҵәеи 
кны, аныҳәаҿа аникуаз, ан длықә-
ныҳәеит, лыхшара абиҧарала еизҳа-
ларц, рыхьӡрыҧша рыҧсадгьыл 
иахыҵәаларц. Убри амш инаркны, 
лара лыхьӡ Уаҭҳара ахьӡызаауан, 

лҧацәа Аиба рыжәлазаауан аҧҳәыс 
еиба илыхшаран азын.

Аҧсҳа арантә иаҳҭынрахьы дце-
ижьҭеи, ашәышықәсақәа мҩасит. Уи 
аахыс ари ақыҭа Уаҭҳара ахьӡуп, 
Аираа рабиҧарақәа еизҳауеит, ла-
ра лыхшара ахьынлырхаз ацуҭақәа 
рҿы. Раҧхьа дахьаангылаз ауахәама 
иаҳа иазааигәаз аҭыҧ, Мҷышь ныр-
цәтәи ахәы, лҧа еиҳабы Баҽа ихьӡ 
наӡаӡа иахылеит. Аҩбатәи лҧа Ӡаҕь 
нхарҭа ишьҭихыз ацуҭа иахьагьы 
Ӡаҕьрыҧшь ҳәа хьӡыс иамоуп. Уа 
иҵыхәраауеит аӡыхь. Хәтат инхарҭа 
иаҳа Мҷышь ахыҵхырҭа иазааигәо-
уп. Жьаптыхә нхарҭас ишьҭихит Ӡы-
даҟәара иахьазааигәаз. Жьакәыр 
Жьабна изалылхит. Уа адәы иаҳа их-
тыран. Лаџ ақыҭагәы акыр иеиҕье-
ишьеит. Чал итәарҭа акыр абнагәы 
иадын. 

Изларҳәо ала, жәахатәи ашә
ышықәсаз, аешьцәа Аираа Ҭаҕаџьи 
Џьанхәыҭи Аибҕа ицарц амҩа иқәле-
ит. Урҭ Аираа рныхахә аҟәых рқыҭахь 
иааргарц рҭахын. Амшцәгьа иҭанакит. 
Хыҵакырҭас ҳаҧы маҷк рыҧшаа-
ит. Џьанхәыҭ ачымазара шьҭикааит. 
Иҧсҭазаара даналҵ, Ҭаҕаџь иашьа 
изқәа нышәаҭара уа еиҿикааит. Иха-
ла рныха ахьыҟаз иҧшааит, аҟәых-
гьы иманы шьҭахьҟа амҩа даныле-
ит. Иагьа џьабаа ибазаргьы, ижәлар 
рқыҭа дазкылсит. Абиҧарақәа рҽе-
идыркылан, аныхахә аҭыҧ еицҿакны 

ирыҧшааит, еиҿыркааит, есышықәса 
аныҳәара мҩаҧыргаларц.

Ауаҩы идарақәац еснагь даз
ҿлымҳауп. Аираа ҭаацәарак нхарҭас 
қыҭак еиҿыркааижьҭеи, ашәышықә-
сақәа шҵхьоугьы, иахьықәҵыз аҭыҧ 
иазҿлымҳауп. 2013 шықәса ԥхын-
гәымза 28 рзы, ҭаацәарак аҿынтә 
аӡәы идамхаргьы, рҽеизырган, Аибҕа 
иазцеит. Мҩа мариамызт. Ар рмашьы-
нақәа рыла, хәбаҟа сааҭ ашьхамҩа 
ианын. Ирыҧшааит иныҳәарҭа-
ны ирыҧхьаӡаз аҭыҧ. Аҭыҧ ры
жәлантә ишырныхаз анҵамҭа ахаҳә 
аҿы инрыжьит. Убри аахыс, гәыҧ
ҩык Аираа есышықәса Аиишьхақәа 
ирызцоит, агәиагәаҵәеи арбаны, 
аныҳәара мҩаҧыргарц.

Аираа лыҧхала Уаҭҳара иқәна-
галеижьҭеи, акыр шәышықәсақәа 
ҳаҩсит. Урҭ рабиҧарақәа реизҳара 
акыр иманшәалоуп. Ус анакәха, рын-
харҭақәа рыҿиара ари ақыҭаҿ маца-
ра изаангыломызт. Ҵаралеи маҵура-
леи рыҭбаашьала, дара Аҧсны егьырҭ 
ақыҭақәеи ақалақьқәеи рахь нхара 
рхы дырхон. Еиуеиҧшым анхамҩа 
хырхарҭақәа рнапы алакуп иахьа. 
Рабиҧарақәа рхыҵхырҭа, аҧҳәыс 
еиба Уаҭҳара ирзышьҭалҵаз адо-
уҳатә мчы бираҟҵас иркызар ҳәа 
агәаанагара шьақәгылоуп. Убасҟатәи 
узықәгәыҕша аҵеицәа рылиаахьеит.

 Гыц Асԥа

Ашьха Аибӷа акәшамыкәша

Уаҭҳара

 d Ԥсыуа хаҵа нагак унеишь-у-
ааишь ҳәа зарҳәоз, еизарак ахь 
амҩа дықәын уск аилыргара-
зы. Амҩан хаҵак диқәшәеит, уи 
ишакәым ацәажәара ихы иаҭәе-
ишьеит. Аизара ашҟа ицоз ахаҵа 
аиакәым зҳәоз диҿамԥалакәа, 
ԥсышәак наиаҳәаны днаивсит. Арҭ 
реицәажәара заҳаз ахаҵа нага 
иазҵааит «дышцәажәоз умаҳаӡеи, 
аҭак зиумҭазеи» ҳәа. «Абри иеиԥш 
иҟоу ауаҩы аҭак исҭозар, аизарахь 
сахьцо иҟасҵои!?», – иҳәеит уи. 

Аԥсны аҟазаареи аҟамзаареи 
иа нҭагылаз аамҭазы, Аџьынџьтәы-
латә еибашьра анцоз, Анцәа иџь-
шьоуп амобилтә ҭелқәеи аинтерне-
ти шыҟамыз…

Аԥсуаа ахаангьы ирдыруан ацәа
жәашьа, ахымҩаԥгашьа, атәашьа, 
агылашьа, рыԥшышьаҵәҟьа иац-
клаԥшуан. Пату еиқәырҵон, агха 
зыхьыз ддырҽеиуан. Иахьа ҳарҭ 
хаҵәиирҭак аҿы иҳахәҭам «гәараб-
жьарак» ҳабжьанагаланы ҳаҟоуп, уи 
иахьӡуп аинтернет. 

Аполитика ҳалалом, уи аус хазуп. 
Аполитика рнапы алакуп иазыман-
шәалоу ауаа, издыруа, иазыҟаҵоу. 
Урҭ политикатә бызшәала ицәа
жәоит, рпрограмма ажәлар рҟынӡа 
инаргоит, Аԥсны ахадарахьы инеир, 
ажәлар изларыхәаша атәы рҳәоит… 
Уи акәым иахьа рыцҳарас иаҳзыҟа-
лаз. Рыцҳарахеит Аԥсны жәлар 
зегьы абри еимакны, адунеи зегьы 
аҟны ирбо ираҳауа, аԥсуа жәлар 

аҳәынҵәеиқәҭәара ҳахьалагаз. Уи 
алхрақәа рзы мацара акәӡам, иара 
абжьааԥынгьы иакәымла, ҿҭыӡәӡәа-
ла ҳаицәажәоит. 

Аԥсуаа ахаангьы ражәа раӡа-
ны ицәажәон. Ҩыџьа аиӷара шрыб-
жьоу рдыруазар, урҭ рӷыӷеибага-
ра иашьҭаломызт, реиныршәара 
амҩақәа азырԥшаауан. Аиӷацәагьы 
дара рхы иаҭәарымшьоз, раӷа 
изыруамызт. Миха Лакрба ино-
веллақәа руак аҟны ҳаԥхьоит: Иҟан 
ҩыџьа аиӷацәа, ауаҩшьра зыбжьаз. 
Ауаҩшьра ҟазҵаз ҵхагәаны иҩны 
дааит, ӡык наиқәҭәан иҽеиҭеикырц 
азы, иԥшәма ԥҳәыс «уанаџьалбеит, 
уаӷа ааигәа дыҟазар, инаугәыдҵа-

ны уишьуеит» лҳәеит. Уи аминуҭа-
зы, иҵабыргны, иаӷа дкылатәаны 
дизыԥшуан. «Сара аӡы шсықәысҭәо 
сызшьуа аӷа дсымаӡам» ҳәа нлаҭе-
икит иԥшәма ԥҳәыс. Абри маца-
ра иаршаҳаҭуеит аԥсуаа реизыҟа-
заашьа. 

Иахьа аԥыжәара ргеит аин-
тернеттә цәаҳәақәа. Уаанӡа иҟан 
аҳәынҭқарратә кьыԥхьымҭақәа, 
ателехәаԥшра, арадио. Абарҭ аин-
формациатә усбарҭақәа ажәлар 
рҟынӡа ажәабжь наргон. Аха уб-
ри зегьы ахылаԥшра аман, ажәлар 
еинызҟьоз, еиҿазыргылоз, агәҭын-
чымра рызцәырызгоз аинформа-
циа ауааԥсыра рышҟа инаргомызт. 

Ганкахьала уи иагьиашазар ҟаларын. 
Ауаҩы адунеи аҟны имҩаԥысуа аин-
формациа зегьы, еиҳаракгьы анега-
тив зцу, иаҳауа дахәаԥшуа данала-
галак, агәҭынчымра изцәырнагоит. 

Адунеи ахьынӡанаӡааӡо ауааԥ-
сыра зегьы ҳазҭоу «аӷба» агазҽаз-
ра иаҿуп. Макьаназ ҭышәынтәа-
ларак ыҟам. Ҳарҭ иахьынӡаҳалшо 
ацәқәырԥақәа ҳхы рцәаҳгоит ҳәа 
ҳаҿуп, аха ҳаҩнуҵҟатәи аҭагыла-
заашьа анҳазмырманшәала, ҳамч 
ақәымхар ҟалоит. 

Иабашәаҳахьоу, қыҭак иалҵыз, 
ҳаблак иатәу, ҩнаҭак еицдәылҵыз 
ауаа ргәаанагарақәа интернетла еи-
бырҳәо. Иҳахьзеи, аԥсуаҵас ҳнеид-
гыланы ҳагәҭыха ҳзеибымҳәо, 
рыцҳарас ҳзыниазеи!? Ҩыџьа 
анеидтәало игәаӷьны ирзеибымҳәа-
ша, адунеи зегьы ирбоираҳауа тәым 
бызшәала инаган изанаҳҵоузеи!? 
Ҳазҵаарақәа зегьы интернетла 
иҳаӡбо ҳзалагазеи!? «Алаба ҭыԥ 
еималоит, ажәа аҭыԥ еималаӡом» 
рҳәоит аԥсуаа ҳҟны. Ус анакәха, 
ҳажәа ҳраӡап, аԥсуа ишиқәнагоу 
еиԥш ҳаицәажәап. Ахымҩаԥгараҿы 
даҽа милаҭк ихы иаҭәеишьо, аԥсуаа 
ҳхы иаҭәаҳамшьап, уажәшьҭан ҳхы 
иаҳзанымыжьыр ҟалап… 

Ҳаӷацәа–ақырҭқәа Ка в каз ажә
ларқәа рахь иаҵанакуан. Ии асхьоу 
аамҭала срыхцәажәоит избанзар, 
урҭ кавказаа рхымҩаԥгашьа ҳәа 
акгьы рызнымхеит иахьа. Ахацәа 
аҳәса рымаҭәақәа рышәҵаны, рла-
башьақәа аарыҵарсуа адунеи зегьы 
аҿаԥхьа «ҳҽырбоит» ҳәа иаҿуп. 
Уи зегьы зыхҟьаз ҳәа сгәы ианаго 
рҳәоуеиқәымшәара ауп. Уи ахьыҟам, 
аҭышәынтәаларагьы ҟалаӡом, ами-
лаҭгьы рхаҿра рцәыӡуеит. 

Аԥхьаҩ убас еиԥш агәаанагара 
изцәырҵыр алшоит, жәларык зегьы 
ахшыҩ дсырҵоушәа.  Журналистк 
лаҳасабала исыҩӡом ари астатиа, 
сгәы ҵзыблаауа сымҳәар амуит, уб-

ри азоуп скалам зышьҭысх. 
Адунеи аҿы зегьы иреиӷьысшьо 

стәыла Аԥсны иқәынхо сыуаажәлар 
шәахь схы нарханы аҳәара ҟасҵо-
ит, иакәымла ҳмеицәажәап. Иахьа 
аӡәы дшьацәхныслар, дҭыхны аин-
тернет ианҵара ахаҭыԥан, имахәар 
ҳнамҵасны дкаҳмыжьып. Ҳара до-
уҳала ибеиоу жәларуп, убри акәхап 
иахьа уажәраанӡагьы ҳаиқәырханы 
ҳаазго. Ҳазыхынҳәып ҳдоуҳа, ҳала-
мыс, ҳҵас, ҳқьабз, ҳбызшәа. 

Абыз баҩ алам, иауырҳәалакгьы 
аҳәоит. Аинтернет аҟны ианырҵо 
зегьы ҳацымцәажәап, иааҳарԥшып 
ачҳара, хыхь зыӡбахә сҳәаз аԥ-
суа хаҵа еиԥш. Ахәыҷы инаиркны 
аду иҟынӡа аполитика алацәажәа-
ра ҳааҟәыҵны, ҳхатә усқәа ҳа
рзыхынҳәып. Уаҵәы, уаҵәашьҭахь 
ҳацәгьеи ҳабзиеи рҟны ҳаиламгы-
лар ада ԥсыхәа шыҟам еилаҳкаап. 

Иахьа аинтернет цәаҳәақәа рҟ-
ны, атехника убранӡа инеины иҟо-
уп, ауаҩы ииҳәазгьы иимҳәазгьы 
«анапы, ашьапы» аҵаҵан, абжьы 
ахаҵаны аԥхьаҩ иҟынӡа инанаго-
ит. «Бла иабо хы иаԥсоуп» аҳәо-
ит аԥсуа жәаԥҟа. Ус анакәха, ҳабла 
иамбаз, ҳлымҳа иамаҳаз еиҭаган 
иҳамҳәап, ҳажәлар еинаҳамҟьап. 
Ҳарҭ аԥ суаа зегьы иаҳҭаху акы ауп, 
ҳаԥсадгьыл аҟны ҭынч аԥсҭазаара, 
ҳаԥхьаҟа еиҵагыло аҿар аԥеиԥш 
бзиа роура. Еилыскаауеит «џьанаҭ» 
ҳаҟоушәа ҳаиҿаччо ахымҩаԥгара 
шзалымшо, аха иахьынӡауала ҳнеид-
гыланы ҳ Аԥсынра ԥхьаҟа иаҳгап. 

Ажәа амч даара иӷәӷәоуп. Иа-
нахәҭоу, иахьахәҭоу иҳәоу ажәа 
ауаҩшьра аанакылоит, аибашьрагьы 
ннакылар алшоит. Аԥсуа илабашьа 
нарсны, иуаажәлар рыбла дхыԥшы-
ло акәын иажәа шиҳәоз. 

Ҳазыхынҳәып аԥсуа идоуҳа, ила-
мыс, ипату, иуаҩра. Ҳҭаԥшып аԥсуа-
ра алакҭа. Акыр ҳаиқәнархозар, уб-
ри ҳаиқәнархоит.  

Аԥсуара алакҭа ҳҭаԥшып  
«Бла иабо хы иаԥсоуп»

 d  Абарҭ амшқәа рзы 200-ҩык 
рҟынӡа Аԥснытәи абжьаратә 
школқәа рырҵаҩцәеи рдирек-
торцәеи Пиатигорск ақалақь аҿы 
иҟоу адыррақәа Рцентр «Машук» 
аҿы аҵарадырратә усмҩаԥ-
гатәқәа рхы рыладырхәуеит, ҳәа 
адырра ҟанаҵоит Аԥсны аҵара 
Аминистрра. Адыррақәа Рцентр 
«Машук» аҵарадырра аусхк аҿы 
инагоу аекспертцәа еиднакыле-
ит. 

Урҭ рметодикатә ԥышәа аҿар 
ирымардоит. «Ҳара ҳхықәкы ха-
дақәа иреиуоуп – иаԥхьагылоу 
аҵаратә ԥышәа аарԥшра, анаҩс уи 
иахәҭоу ахырхарҭа аҭара. Иԥхьагы-
лоу Урыстәылатәи аспециалист-
цәа,  аҵарадырраҿы аекспертцәа 
рколлегацәа рԥышәа рымардоит, 
ирызнаргоит рметодикатә матери-
алқәеи егьырҭ русура аартрақәеи.  
Аиҩызаратә республика аҟынтәи 
асасцәа иара убас идеилыркаахо-
ит иахьа Урыстәыла иҟоу ахәыҷтәы, 
аҿартә проектқәеи урҭ рылахәха-
ра шзалыршахои ртәы. Апрограм-
ма анхыркәшахалак ашьҭахь, аа-
игәа еицынагӡахо аусмҩаԥгатәқәа 
ркомплекс азԥхьагәаҭахоит.  Агәра 
ганы сыҟоуп, уи зегьы аҳәынҭқар-
рабжьаратә еимадарақәеи аҵа-
радырратә усхкы аҿы аинтегра-
циатә процессқәеи рырӷәӷәара 
ишацхраауа», — ҳәа инаҵшьны 
иазгәеиҭеит адыррақәа Рцентр 
«Машук» адиректор хада, Уры-
стәылатәи аилазаара «Знание» 
адиректор хада  ихаҭыԥуаҩ Антон 
Сериков. Ацентр имҩаԥнаго азе-
иԥшҵарадырратә усмҩаԥгатәқәа 
рылахәхара алыршахеит Аԥсни 
Урыстәылеи рҵара аминистрцәа 
Инал Габлиеи Сергеи Кравцови 
ирыбжьарҵаз аиқәшаҳаҭрақәа 
ирыбзоураны. Убри аан адгылара 
ҟанаҵеит Урыстәылатәи Афедера-
циа Ахада Иусбарҭа.   

Адыррақәа Рцентр «Машук» 

аиҿкааҩцәа – Урыстәылатәи Афе-
дерациа аҵара Аминистрра, Уры-
стәылатәи Афедерациа анаукеи 
иреиҳаӡоу аҵарадырреи Рмини-
стрра, аидгылара «Росмолодеж», 
Урыстәылатәи аилазаара «Знание». 

Аԥсны ашколқәа рырҵаҩцәеи 
рдиректорцәа раԥхьатәи ргәыԥ 
Пиатигорск, адыррақәа Рцентр 
«Машук» аҟынтәи ихынҳәит, – иа-
анацҳауеит Shutnik. 

Аҵарадырра ашьҭыхра иазку 
аусмҩаԥгатәқәа арҵаҩцәа рҽа-
лархәразы аиқәшаҳаҭра алыршан 
Урыстәыла Апрезидент Иусбарҭа 
анапхгаҩы актәи ихаҭыԥуаҩ Сер-
геи Кириенко иҟаиҵаз адгыларала.

«Урыстәылан иҳауз адыррақәа 
ҳара арҵаҩцәа мацара ҳакәымкәа, 
аус здаауло ахәыҷқәа ир ыхәоит», 
– иҳәеит Тҟәарчалтәи ашкол агео-
графиа арҵаҩы Данил Какулиа 
ацентр аҟнытә даныхынҳә.

Арҵаҩы хшыҩзышьҭра азиу-
ит арҵаҩцәа знызынла атради-
циатә схемақәа рыла, изышьцы-
лахьоу астандартқәа рыла аусура 
ишашьцылахьоу. 

«Аха афорум аҟны иаҳа инал-
каан иазгәаҭаз ахәыҷқәа аҵара 
дырҵараҿы  итрадициатәым аз-
неишьақәа ракәын. Сгәы иаанаго-
ит, абарҭ азнеишьақәа ахәыҷқәа 
аҵара дырҵараҿы алҵшәа бзиа 

шаарышьҭуа», – иҳәеит Какулиа.
Аԥсназы даара ихәарҭахон Уры-

стәылаҿы абри аҩыза апроектқәа 
рымазаара, – лҳәеит алагарҭатә 
классқәа рырҵаҩы Рузана Кесиан. 

Абри инаваргыланы, аурыс быз-
шәа арҵаҩы Нино Елиава ишаз-
гәалҭаз аиԥш, Аԥсни Урыстәылеи 
ирзеиԥшу акультуратә, аҵара-
дырратә қәыԥшылара иаҵана-
куеит. Лажәақәа рыла, атәылақәа 
рыҩбагьы рырҵаҩцәа зынио 
апроблемақәа еиԥшуп.

Адырраҭара шыҟалахьоу еиԥш, 
Ставрополиа, адыррақәа Рцентр 
«Машук» аҟны февраль 6 инаркны 
9 азынӡа имҩаԥысуан арҵаҩцәеи 
адиректорцәеи рҵарадырра 
ашьҭыхра иазкыз апрограмма.

Иалахәыз рҿаԥхьа иқәгыле-
ит Урыстәылатәи Афедерациа 
аҵара аминистр Сергеи Кравцов, 
Аҳәынҭдума адепутат, АНО «Евра-
зиа» ахеилак ахантәаҩы Алио-
на Аршинова, Ацентр адиректор 
хада Антон Сериков, Урыстәыла 
аҵара аминистр ихаҭыԥуаҩ Тати-
ана Василиева, Жәларбжьаратәи 
ахәыҷтәы центр «Артек» адирек-
тор Константин Федоренко, астат-
смаӡаныҟәгаҩ, «Росмолодиож» 
анапхгаҩы ихаҭыԥуаҩ Денис Аши-
ров, аҵара аганахьала иналукааша 
егьырҭ аекспертцәа.

«Машук» аҟынтәи – 
дыррала рҽеибыҭаны
Аԥышәеимдара

Аԥсны аҵара аминистр ин ап
ынҵақәа назыгӡо Инал Габлиеи 
Аԥсны ахәыҷы изинқәа рыхьчара 
знапы иану Мактина Џьынџьалԥҳаи   
Аҟәатәи аҳәынҭқарратә коллеџь  
аҿы аинвалидцәеи згәабзиара ԥку 
ауааи рыбжьара азанааҭтә ҟазара-
зы амилаҭтә чемпионат «Абилим-
пикс – 2024» аҿы аиааира згаз 
Аԥснытәи акоманда ахаҭарнак-
цәа аҳамҭақәа – азеиԥшкомандатә 
храҿақәа, амедалқәа, аҳаҭыртә 

шәҟәқәа ранашьаразы ирԥылеит, 
– адырра ҟанаҵоит Аԥсны аҵара 
Аминистрра апрессмаҵзура. 

Мактина Џьынџьалԥҳа лажәақәа 
рыла, аҳамҭақәа Урыстәыла иҟоу 
Аԥсны Ацҳаражәҳәарҭа ала «Аби-
лимпикс» аиҿкааҩцәа  ирыҭан, из-
банзар Аԥснытәи акоманда акон-
курс нҵәаанӡа ихынҳәыр акәхеит, 
аҳамҭақәа раиура иахьымӡаӡеит. 
Аинвалидцәеи згәабзиара ԥку ауа-
аи рыбжьара азанааҭтә ҟазаразы 
Амилаҭтә чемпионат «Абилимпикс 
– 2024» мҩаԥысуан жьҭаарамза 26 
29, 2024 шықәса рзы  Москва ақа-
лақь аҿы. 

Аицлабрақәа рхы рыладырхәит 
9 тәылак рхаҭарнакцәа, Аԥсны 
ахаҭарнакцәагьы уахь иналаҵаны.   
Аԥснытәи алахәылацәа аԥхьахәтә 
ҭыԥқәа ааныркылеит: аробото-
техника (Адриан Озган), афото-
сахьа (Милана Аџьба), афымцеи-
быҭара (Дамир Арсҭаа). Иара убас 
алахәхаразы аҳамҭақәа роуит 
Валериа Џьынџьал (афлористи-
ка), Анри Ҵкәуа (аробототехника), 
Данил Арсҭаа (афотосахьа). Аԥс-
нытәи акоманда анапхгаҩы — Леи-
ла Кәакәасқьыр, Очамчыра араион 
аҵара аҟәша анапхгаҩы ихаҭыԥу-
аҩ. Аԥснытәи акоманда «Абилим-
пикс» алахәхара напхгара алҭон 
Аԥсны аҵара Аминистрра аспеци-
алист хада Гәында Кәыҵниа.

Аҳамҭақәа ранаршьеит

Аиааира згаз

 d Аҳәынҭқарра Ахада 
инапынҵақәа назыгӡо Вале-
ри Бганба «Аҳазалхра-тариф-
тә еиҿкаара ауснагӡатәқәа рзы» 
Аусԥҟа инапы аҵаиҩит. 

Асоциалекономикатә ҭышәын-
тәалара ашьақәыргыларазы, Аԥс-

ны ашҟа импорт ҳасабла иаларга-
ло атауарқәа, афатә аалыҵгьы уахь 
иналаҵаны, егьырҭ зда ԥсыхәа ыҟам 
атауарқәа рыхәԥса иаалырҟьа-
ны ашьҭыҵра алмыршаразы, иара 
убас амилаҭтә економика аҿиара-
зы иманшәалоу аҭагылазаашьақәа 
раԥҵара иазкны, Аԥсны Аҳазалхратә 
тариф аиҿкаара аҭышәынтәаларазы 
ажәалагалақәа реиқәыршәара  иа-
зырханы, жәабранмза 10 инаркны 
мшаԥымза 10, 2025 шықәсанӡа, Аԥс-

ны Аминистрцәа Реилазаара лаҵа-
рамза 31, 2024 шықәса рзы иад-
накылаз, ажьырныҳәамза  1, 2025 
шықәсазы азинмчы зауз Ақәҵара № 
68 апункт 3 ала Аԥсны Аҳазалхратә 
тариф иаланагалаз аиҭакрақәа ры-
нагӡара аамҭала раанкыларазы 
Ақәҵара инапы аҵаиҩит.    

Аҳәынҭқарратә ҳазалхратә еи-
лакы адҵа аҭоуп мчыбжьык иахым-
гакәа Аԥсны Аминистрцәа Реила-
заара азинтә шәҟәынҵақәа иарбоу 
аусԥҟа иақәшәо рыҟаҵаразы ажәа-
лагалақәа реиқәыршәареи рыдга-
лареи рзы. 

Аамҭала иаанкылоуп

Аусԥҟа инапы аҵаиҩит

 d Имҩаԥысраны иҟоу Аԥсны Аха-
да иалхрақәа аҽырзыҟаҵареи аб-
жьыҭара актәи аҩбатәи атурқәа ре-
ихшьалақәа рыҟаҵареи ирызкыз 
абрифинг мҩаԥысит Аԥсны Алхратә 
комиссиа хадаҿы. 

Аԥсны Алхратә комиссиа хада  
ахантәаҩы Дмитри Маршьан ажур-
налистцәа ирзеиҭеиҳәеит имҩаԥгаз 
аусура атәы. «Абжьыҭара аҟынӡа 10 
мыш шыбжьоу иаатраны иҟоуп ал-
хратә ҭыԥқәа зегьы, аусурагьы иа-
лагоит. Алхыҩцәа рсиақәа акыдҵа-
ра иалагеит», – иҳәеит иара. Аԥсны 
иахьаҵанакуа зынӡа 152 алхратә ҭыԥ 
ҟалоит. Жәабранмза 5 рзы иҟоу адыр-
рақәа рыла, ихадоу асиа иарбоуп 
135 нызқьҩык алхыҩцәа. «Урҭ Аԥс-
ны иахьаҵанакуа иҭаҩу ауаа роуп», 
– ҳәа иазгәеиҭеит Дмитри Маршьан. 

Алхратә комиссиа хада ахан-
тәаҩы иажәақәа рыла, алхыҩцәа 
шьҭа алхратә ҭыԥқәа рҿы инеины 
асиақәа рбар рылшоит.  «Асиақәа 
рҿы шәшаным гәашәҭар, шәара уи 
азы акомиссиа алахәылацәа адыр-
ра рышәҭар ауеит, дара  анаҩс иха-
доу асиа шәаларгалоит. Ҳара иаҳҭа-
хуп иназыцҵоу асиақәа излауала 
имаҷны иҟаларц»,  ҳәа иҳәеит Дмит-
ри Маршьан. 

Аԥсны анҭыҵ иаԥҵахоит ал-
хратә ҭыԥқәа хԥа: ҩба – Урыстәы-
ла (Москвеи Черқьесски ақалақьқәа 
рҿы), акы–Ҭырқәтәыла ақалақь 
Сақариа (Адаԥазары)  аҿы. «Ҳа-
ра иарбоу алхратә ҭыԥқәа рҿгьы 
акомиссиақәа реилазаарақәагьы 
шьақәҳарӷәӷәахьеит.  Уаҟагьы аҽа-

зыҟаҵаратә усурақәа мҩаԥысуеит. 
Иарбоу алхратә ҭыԥқәа рҿы зыбжьы 
азҭаз иназыцҵоу рсиа ҳара иҳауеит 
абжьыҭара аҽны.  Аиҳарак  анҭыҵ ин-
хо Аԥсны атәылауаа араҟа ашәҟәы 
иҭаҩӡам, убри аҟнытә урҭ ихадоу 
асиа иҭагалаӡам», – иазгәеиҭеит Ал-
хратә комиссиа хада ахантәаҩы. 

Иахьа инаркны Алхратә комис-
сиа хада Аԥсны иҭаҩым ҳтәылау-
аа абжьыҭаразы азин аршаҳаҭгақәа 
рыҭара иалагоит. 

Дмитри Маршьан Аҳәынҭқар-
ра Ахада иалхрақәа рзы Азакәан 
инақәыршәаны аҽамхратә (аҽҭыга-
ра) бӷьыц аҭара азԥхьагәаҭаӡам ҳәа 
инаҵшьны иазгәеиҭеит. Урҭ акыр ҵу-
еит иаԥыхижьҭеи.  «Даҽа зныкгьы 
еиҭасҳәоит:  абжьыҭаразы аршаҳаҭ-
гақәа Алхратә комиссиа хадаҿы 
аиура зылшо Аԥсны иҭаҩым арес-
публика атәылауаа мацара роуп», – 
иҳәеит иара. Аршаҳаҭга аиуразы Ал-
хратә комиссиа хадаҿы инеитәуп, 
ибжьи аиҭар ахьиҭаху алхратә ҭыԥ 
арбаны арзаҳал ҩтәуп. «Ҳара ар-
заҳал алазҵаз атәылауаҩ аршаҳаҭ-
га иаҳҭоит, уи иара убри аҽныҵәҟьа 
ихы иаирхәароуп. Абиуллетен анио-
улак ашьҭахь иара иарбоу аршаҳаҭга 
акомиссиа алахәылацәа ирхынҳәны 
ириҭоит», – иҳәеит Дмитри Маршьан. 

Аҳәынҭқарра Ахадарахь аканди-
данцәа зегьы алхратә ҭыԥқәа зегьы 
рҿы 10ҩык рҟынӡа агәрагацәеи 
хҩык анаԥшыҩцәеи  рымазар ауе-
ит. Аҳәынҭқарра ахадарахьы акан-
дидатцәа рыгәрагацәа уи азы ар-
шаҳаҭгақәа роур алшоит Алхратә 
комиссиа хадаҿы, анапшыҩцәа  – 
алхратә ҭыԥхадақәа рҿы. «Уи зегьы 
зыҟаҵахо алхрақәа  ииашаны, иаарт-
ны, закәан шьаҭала амҩаԥгара алыр-
шаразы ауп», – инаҵшьны иазгәеиҭе-
ит Дмитри Маршьан

Зынӡа –алхырҭатә ҭыԥқәа 152

Зегьы хиоуп

Шарида Торчуа

 d Ҳаҳҭны-қалақь Аҟәа иуԥыло-
ит аҭоурых ду змоу архитектуратә 
ргыларақәа. Урҭ ашәышықәсақәа 
иргәылсны иахьанӡа иааӡеит. Ҳара 
иҳуалԥшьоуп архитектуратә ргы-
ларақәа  рымаӡақәа, иахьатәи 
рҭагылазаашьа ҳабиԥарақәа рза-
артра.

Ааигәа Аԥсуаҭҵааратә институт 
ахыбраҿы имҩаԥысит ажурналист 
нага Манана Кәакәасқьыр лышәҟәы 
«Аҟәа архитектура» аӡыргара. Уи иа-
лахәын аҵарауаа, аҭоурыхдырҩцәа, 
ажурналистцәа, иара убас астудент-
цәа.

Ашәҟәы аӡыргара иазкыз аиԥы-
лара аартуа Аԥсуаҭҵааратә инстии-
тут анапхгаҩы Арда Ашәба  иазгәе-
иҭеит автор  ишлыллыршаз даара 
зԥыхьашәара  уадаҩ́ыз аматери-
алқәа рыԥшаара, атема аус ду шазы-
луз. Манана Кәакәасқьыр лышәҟәы 
аҿы 19201955 ш. рзы иргылаз 
ахыбрақәа рҭоурых ҭылҵааит. Аҵа-
быргаз, арҭ ашықәсқәа раан идыр-

гылаз аҩнқәа рҭоурых уԥылоит  
уарлашәарла, асовет  журналқәеи 
агазеҭқәеи рдаҟьақәак рҿы.

Ашәҟәы хыхәҭакны ишоуп, ав-
тор илылшеит аргыларақәа рҭоурых 
инарҵауланы ранырԥшра, ҳҭоурых 
иазҿлымҳау измоу  ари  ашәҟәы  
адаҟьақәа рҟны ирыԥшаар рылшоит 
даараӡа аинтерес зҵоу, иҿыцу аин-
формациа. Зегьы ирыцкуп  афото-
ҭыхымҭақәа. Ирацәоуп есыҽны ҳа-
бла иабаз, ҳзывсуа аргыларақәа, аха 
зҭоурых ҳзымдыруа.

Ахԥатәи ахәҭаҿы аԥхьаҩ им
ԥыхьашәоит, ақалақь иаланхоз ауа-
аԥсыра рхаҭақәа  рнапала иҟарҵаз. 
Уахь иаҵанакуеит еиҭадырҿыцыз 
амҩадуқәеи, ареконструкциа ззы-
руз апаркқәеи. «Аҟәа архитектура» 
автор Манана Кәакәасқьыр лыхәҭа-
ахьала иҭабуп ҳәа ралҳәеит  лышәҟәы 
аҭыжьраҿы ацхыраара лызҭаз,  Аԥсны  
Раԥхьатәи Ахада Владислав Арӡын-
ба Ифонд, иара убас хаҭала: Асида 
Гагәлиа, Светлана Џьергьениа, Анна  
Керопиан, Азамаҭ Багаҭелиа.

Иазгәалҭеит  рыцхыраара шшьар-
даӡоу аматериал аизгараз илывагылаз 
Алықьса Дбар, Алла Оҭырба, Таисиа 
Аланиа, Лиудмила Ажәанба, Ҭина Агр-
ба, Асҭанда Инаԥшьба, Борис Ҷолариа. 
Аӡыргарахь иааиз зегьы ирзыԥшын 
ҳамҭас автор лнапы зҵаҩыз лышәҟәы.

Аҟәа архитектура

Ашәҟәы аӡыргара

Наира Сабекиа

 d Ҩажәихԥа шықәса уажәаԥхьа 
аредакциахь дымҩахыҵит 
иқәра иааҭәаумшьо еиҿамсыз, 
зныҟәашәа еиҿкааз, аԥсҭазаара 
акыр дышкыднаҟьахьаз зныԥшу-
аз хаҵак. Дук мырҵыкәа аредак-
тор хадас иҟаз Борис Максим-иԥа 
Ҭыжәба дсыԥхьан, уии сареи ҳаиба-
ирдырит. «Абри аҭоурых змоу, акыр 
зхызгахьоу уаҩуп. Шәнеицәажәа-
ны иара изку аматериал азырхиа», 
– иҳәеит. 

Абас иит усҟан агазеҭ «Аԥ сны» 
(№2223. 2001ш) ианыз, ҩ аԥхьа ишә
ыдаагало аочерк. Уи ззаҳкыз иԥсҭа-
заара далҵит ианвар 10 2007шықә-
са рзы.

78 –тәи ааԥынра дынҭысны 79тәи 
ааԥынра днанылеит хәажәкыра 15 
рзы иқәреи ишықәсқәеи еидкыланы 
урыхәаԥшуазар, усҟак зумҭо Николаи 
Михаиԥа Шамба. Деилҟьоуп, дласуп, 
ииҳәоииуа идыруеит, иажәа раӡо-
уп, ицқьоуп. Абасҟак хынҭаҩынҭара, 
мыҟәмабара зхызгахьоу ауаҩы уа-
ниацәажәо, иџьоумшьарц залшом уи 
игәынкылара ахьеилгоу, ихҭигахьоу, 
дзынԥахьоу зегьы ахьигәалашәо. Нас, 
дызусҭада Николаи Шамба? 

Николаи Шамба диит 1923 шықә-
са хәажәкыра 15 рзы Очамчыры 
араион Ҭхьына ақыҭан, анхаҩ на-
га, анхаҩы еибага Миха Османиԥа 
Шамба иҭаацәараҿы. 1930 шықәса-
зы Миха Шамба ихшара ахҩык има-
ны иҭаацәеи иареи нхараҳәа Гаграҟа 
ииасит. Аброуп бжьшықәса зхыҵу-
аз Николаи ихәыҷра, иқәыԥшра 
ахьихигаз. Николаи ибзиаӡаны 
игәалашәоит 1932 шықәсазы иа-
уз асду. «Схәыҷын, аха исгәалашәо-
ит акыр мшы инеиԥынкыланы асо-
ура ишаҿыз, аҩнқәа еиламҳарц азы 
агәылацәа аӡәиаӡәи еицхыраауан, 
арыԥхь дуқәа кны, асы рықәырху-
ан. Ахәыҷра иахьугалак ихәыҷроуп. 
Сҩызцәа реиԥш, асоура хымкәандаз 
ҳәа акәын сшыҟаз», – иҳәоит Нико-
лаи дԥышәарччауа. 

Даҽа шықәсыкгьы Николаи игәа-
лашәараҿы наунагӡа иаанхеит. Ари 
1933 шықәсазы иҟаз амлакра ауп. 
Аԥсныҟа рҿаархеит Алада Урыстәы-
леи Украинеи рҟынтә имлашьуаз 
ахҵәацәа. «Урҭ иршәымызт, ирха-
мызт. Рԥынҵа укыр, рыԥсы нарых-
шәаратәы, агагақәа реиԥш акәын 
адәы ишықәыз. Агәаҟра иақәшәаз 
ицхраара ҳара аԥсуаа ишаҳҵасу 
еиԥш, урҭ ҭаацәаҭаацәала ишаны 
ирыдыркылон, ҳаҩнаҭаҿыгьы иҟан 
ԥыҭҩык. Ҳҿаҵа еиҩшаны иаҳфон», 
– игәалаиршәоит ауаҩ бырг. 

Николаи ибзиаӡаны игәала шәоит 
37 шықәсазтәи ашықәс еиқәаҵәақәа, 
иреиӷьыз аҵеицәа шдырӡуаз, рхы 
иҩахар шырымуаз. Дырхаануп 
1939ш. азы Мраҭашәаратәи Укра-
ина ицоз аидысларақәа, Финтәи 
аибашьра (1940.) 

Бжьыкласск рҟынӡа ауп Николаи 
аҵара дахьахьӡаз. Аҭаацәара рҭагы-
лазаашьа уадаҩын. Иууа ухамҳауа, 
иҟауҵо уԥымло ҳәа ззырҳәаз шықә-
са еиқәаҵәан арҭ. Уахиҽни ҳәае-

илых  ҟамҵакәа аус руан, идыргы-
лон азауадқәа, афабрикақәа, аха урҭ 
зегьы зҟәаҟәа иқәызхуаз, знапы ам-
са ыҵагылаз ауаҩы, дгәыгәҭажьын. 
Николаи ашкол данҭыҵ зынӡа аҵа-
ра каимыжьырц азы ахәылԥазтәи 
ашкол дҭалеит. Ҽынла акгьы ԥхам-
шьакәа, еилымхккәа аус иуан аку-
рорт усбарҭаҿы, Челиускинаа ры
хьӡ зху асанаториаҿы, амашьынақәа 
ирыгуирыбзоу аҟаҵаразы Амшы-
неиқәатәи афлот агараж аҿы. 1942  
шықәса нанҳәамзазы ихатәгәаԥха-
рала аибашьра дцоит. Дагьақәшәоит 
Гори ақалақь аҿы зхарҭәаара иаҿыз 
276тәи ахысратә дивизиа. Уи араҟа 
акомандир еиҵбацәа ахьазыҟарҵоз 
ашкол дахыԥхьаӡалан.

Аибашьра дцаанӡа Николаи 
инапы злакымыз иарбан спортхкыз: 
абокс, аиқәԥара, аштанга ашьҭы-
хра, аӡсара.Аха абарҭ зегьы раасҭа 
уи бзиа ибон ашьапылампыл асра. 
«1941 шықәса рашәарамза 22  рзы 
аибашьра ишалагаз атәы ахьҳаҳаз  
Гагратәи астадион аҿы ауп. Убри 
аҽны ақәыԥшцәа ҳкомандеи арахь 
иҳацлабырц иааз командаки ҳаи-
цыхәмарраны ҳаҟан. «Спартак» за-
хьӡыз акоманда аилазаара иалан 
13ҩык. Иахьазы иаанханы иҟоу ако-
манда акапитанс иамаз Александр 
Павличови (Гагра дынхоит) сареи ҳа-
уп», – иҳәоит Николаи.

Абри аҽны еицыхәмарраны 
иҟаз акомандақәа ирылахәыз ҭо-
уба руит усҟан иахдырԥаз аиԥылара 
аибашьра ашьҭахь иацырҵарц. Аха 
иабардыруаз аибашьра 1418 мшы 
ицараны, ҩажәибжьба миллионҩык 
инареиҳаны рхы ақәырҵараны 
ишыҟаз.  Иара Николаи ихаҭагьы, 
аибашьра ажьаӷьрҩага дкылнахра-
ны  ишыҟаз.

1942 шықәса жьҭаарамзазы Ни-
колаи дызлаз адивизиа иаалырҟьа-
ны НхыҵКавказҟа, Орџьоникиӡе 
ақалақь ахь ииаган. Уаҟа ашьхақәа 
рҿы аибашьра ӷәӷәақәа  мҩаԥы-
суан. Афашистцәа ирҭахын Нхыҵ
Кавказ ранапаҿы иааганы афронт 
иаҳагьы идырҭбаарц. Николаи 
абраҟа ахыԥсаҟьага ҭзырҟьоз агәыԥ 
акомандирс дҟаҵан.  Ажәыларақәа 
зегьы дрылахәын. НхыҵКавказ,  
Ставропольтәи атәылаҿацә, Крас-
нодартәи атәылаҿацә, Ҟәубан рхы 
иақәиҭитәуан. Адивизиа ааха ӷәӷәа 
аиуан техникала, уааԥсыла. Еиск ақа-
лақь аҿы ари адивизиа харҭәаан 
ҿыц арра инарыԥхьаз рыла. Нико-

лаи Шамбеи асержант Романенкои 
аибашьра иԥнашәахьоу, иазыҟаҵоу 
шьоукы раҳасаб ала, рнапы ианҵан 
гәыԥк аҿарацәа разыҟаҵара. «Ар 
ирнымиац дхаҵа ӷәӷәоуп» –   рҳәо-
ит аԥсуаа. Ҳарас иаҭахузеи, ҿыц 
иҳаднагалаз аҿарацәа рхырҿқәа 
шәаӡыӡарак анубаалон, аха сҩы-
зеи сареи урҭ идҳарҵон ахысшьа, 
ианаамҭоу аҽыԥхьакшьа, ажәакала, 
аибашьра амаӡақәа. Ҳнапы ианыз 
аус бзиаӡаны инаҳагӡеит», –игәала-
иршәоит Николаи. 

Адивизиа абџьарла, уааԥсыра-
ла  аҽанеибнаҭа, Тамантәи ахыр-
харҭала аҿынанахеит ирацәаны 
ақалақьқәеи аиланхарҭақәеи рхы 
иақәиҭтәуа. Ҳаҭыр еиқәырҵон, Нхыҵ
Кавказ инаркны еивагыланы еи-
башьуаз алеитенант еиҵбы Баженови 
Николаии. Ишырҳәо еиԥш, аибашьра 
иаӡрыжәит, еиҩызцәа дуқәахеит. Ари 
рдыруан арранапхгаҩцәагьы. Убри 
азы акәхап, 1943 шықәса хәажәкыра 
21 рзы урҭ изырыӡбаз Баженови Ни-
колаии еиҳабцәас инарыҭаны, фҩык 
асолдаҭцәа рыцҵаны ԥшыхәра из-
дәықәырҵаз. Еилкаатәын аӷа имчқәа 
зеиԥшраз, ажәакала, иаагатәын «абз». 
Уи ауха Николаи иҩызцәеи иареи 
аӷа инапаҵаҟа иҟаз аҭыԥқәа рҽыр-
гәылырхалеит. Ҵхагәаны, урҭи мчыла 
акырӡа иреиҳаз аӷеи наҟааҟ ахымца 
еижәырымҵар ԥсыхәа амоуит. Абри 
аидыслараҿы Николаи ԥшьыџьа-
ра ахәрақәа иоуит, ихы изымдыруа, 
ихшыбаҩ ҵысит. Иҩызцәа хьаҵыр 
акәын. Николаи днадырҳәитдаа-
дырҳәит, деиԥхьырышьшьаит, аха иԥ-
сы ахәага шҭаз рзеилымкааит. Иаа-
игәахон афашистцәа рыбжьқәа. Ари 
дҭахеит рҳәан, ргәирылаӷырӡи еи-
лаҵәо, инеиԥырҵит. «Сҩызцәа бзиа-
раны иҟарҵаз убри ауп, – игәалаир-
шәоит Николаи, – сџьыба иҭыргеит 
аҩнынтә исоуз садрес зныз асалам-
шәҟәы, уи атәы акәым исҳәарц исҭа-
ху, ихадараҵәҟьоу–апартиа алала-
разы исҩыз арзаҳал уи иадкыланы 
иахьыргаз ауп. Афашистцәа уи сџьы-
ба иҭаны исыдырбалазҭгьы, шәыԥсык 
схазаргьы акы сзынрыжьуамызт, иа-
ра уаҵәҟьа сахәыртәуан».

Абас, 1943 шықәса хәажәкыра 
21 азы Николаи дышҭахаз ала Га-
граҟа иааит ашәҟәы еиқәаҵәа. Ни-
колаи иани иаби аншьан ныҽкаҵаны 
дырҵәыуеит, дырхьит, ашәы еи
қәаҵәагьы наршәырҵеит. Уи аа́мҭаз 
Николаи ахәра ӷәӷәақәа иманы афа-
шистцәа рнапаҿы дыҟан. «Санырхә 

ашьҭахь 12 мшы ааҵуаны, медици-
натә цхыраарак ҳамҭаӡакәа, ԥшьҩык 
аҭҟәацәа, саргьы снарылаҵаны, ҳшьа-
пы ҳзықәгыло ҳаҟамызт аҟнытә, урыс  
ҽыуардыныжәк ҳнаныжьлан ҳрыма-
ны рҿынархеит. Кьерчтәи аӡыбжьа-
хала ҳарганы, егьи аганахь ҳаиаргеит. 
Абраҟа рацәак ҳаанымхеит. Аҵе-
ифҩы зҭышәшәоз, ашьамаҟа зламҩа-
ныргоз вагонқәак ааҵәақәа реиԥш 
ҳнарҭарыжьын аӷьӷьаагәгәа рыхга, 
Львов амҵан иҟаз монастырк аҿы 
ҳнаргеит. Аброуп раԥхьаӡа амеди-
цина цхыраара ахьсоузгьы» игәа-
лаиршәоит иара. Николаи ицызи 
иареи араҟагьы иаанырмыжьит, афа-
шистцәа ахьаҵра иаҿын. Ииарго-
ит Польшаҟа, Доуцын ақалақь ахь, 
уантә Бавариаҟа, Регенбург ақалақь 
ахь. Николаи ихәрақәа ирыхҟьа-
ны излымҳак дагәахеит, иарӷьабла 
алашара ацәмаҷхо иалагеит.  Иҩыз-
цәеи иареи  абналара акырынтә 
иақәыркхьан, аха иманшәалахомызт. 
Аибашьра нҵәаанӡа ҩымзҟа шагыз, 
1945шықәсазы мраҭашәараҟа, Ав-
стриаҟа рхы рханы ибналеит.

« Алагер аҿы афашистцәа рҵ
ыхәтәа шыԥҵәоз рдыруан аҟы
нтә, аҟыҿыҳәа ицҳауан, лаҵас акә
ын ишҳазныҟәоз. Америкаа атәыла 
дырбгон, абомбақәа аларыжьу-
ан, афашистцәа рхы ахьыргара 
иашьҭан, ҳара ҳабӷа ԥҵәо аида-
рақәа рықәҵара ҳаҿын. Абра латышк 
дҳацын. Иахьеиԥш дысгәалашәо-
ит, дкахәхәа даун, ихахәы шкәакәан, 
ааӡаб ҳашҭагылазгьы ибла жәҩан-
гәԥшшәылақәа ԥхаррак рхубаалон. 
Абри ауаҩ ҳаԥхьа днагылан, ҳабна-
леит.Ҳдәықәлеит  Австриаҟа ҳхы рха-
ны. Иҳашьҭалаз афашистцәа  алатыш 
дҭадырхеит. Ҳара ҳҽыԥхьакуа ҳаш-
неиуаз аурысшәа бзианы  изҳәоз 
австриатәык ҳиниеит. Уи  дантифа-
шистзар акәхарын. Дҳацхырааны 
америкаа рнапаҿы иааргахьаз ҭыԥк 
ҳақәшәо иҟаиҵеит. Убра реизгара 
иаҿын афашистцәа џьамыӷәа цәгьа 
зыхҭыргаз аҭҟәацәа. Америкатәи 
аруаа даара ибзианы ҳрыдыркылт, 
ҳдырԥхеит, акраҳҿарҵеит, акраҳдыр-
жәит».

Николаи ԥшьымз раҟара асо-
вет тҟәацәа  ахьеидыркылоз аҭыԥ 
аҿы дыҟын. Ҽнак, атҟәацәа зегьы, 
амашьынқәа инарықәдыртәан Че-
хословакиаҟа  иааргеит. Усҟан Ста-
лин иҟаиҵаз адҵала атҟәацәа  зегьы 
аԥсадгьыл иачарҳәаҩцәоуп ҳәа 
иԥхьаӡан, ршьапы иақәиҭмызт. Нас 
абри  ами иззырҳәо,  аҵла иалҩрыз  
амаҭ ицҳаит ҳәа.

– «Чехословакиа  хыбрак аҿы 
атҟацәа зегьы  рҿахәы рҿихуан ибла-
саркьақәа цырцыруа НКВД аусзуҩык. 
Саамҭа ааир уахь сыҩналар акәын. 
Саныныныҩнала, схылԥа аасхысхит. 
«Ааит, уара амҵақьақьаҩ, афашист-
цәа рҿаԥхьа угылоу џь ушьома?», –  
днасықәҟааит иара. Исҳәаран иҟаз, 
ҿымҭ сгылан».

Николаи иԥсы ааиҭакны иажәа 
иациҵон: «Чехословакиа афашист 
лагерқәа  ирҭакыз атҟәацәа ҳахье-
изыргоз аҭыԥ зыхьчоз дрылан аԥсу-
ак Аибак. Уи дшаԥсыуаз  анеилыскаа, 
аҩныҟа уанцо сани саби рыԥсы ҭа-
зар, адырра сызрыҭ ҳәа иасҳәеит. 
Уи ус иагьыҟаиҵеит, игәалаиршәо-
ит Николаи.

Ахара зыдҵаз аҭҟәацәа зегьы, 
ҽнак аешалонқәа  инарықәдыртәан 
Асовет Еидгылахь, еилаԥыххаа-
са иқәҵаз  Донбасс ашахтақәа  ре-
иҭашьақәыргыларахь  иаашьҭын. 
Николаи инапаҿы иааигеит ашах-

тиор изанааҭқәа зегьы. Уи дарҭынчу-
амызт, игәы иҵхон, знык иадамхаргьы 
иҭаацәа рыбла аҭаԥшра. Маӡаарга-
ма ииулак 1947 шықәсазы аҩныҟа 
дхынҳәит. Еиҭаҳәашьас иамоузеи уи 
ишиԥылаз. Ирҵәыуахьаз, зыԥсхәы 
рухьаз рыҷкәын рҿаԥхьа дгылан.

Николаи ара дахьааз ишьклаԥшуа 
ианалага, урҭ алаԥшқәа иҽырцәим-
хьчар ада ԥсыхәа имоуит – дым-
наскьар амуит. Ҭхьынаҟа, зны иаб 
дахьықәҵыз ақыҭахь дхынҳәит. 
Аамҭа иқәҳа ицон. Сталин даныԥ-
сы ашьҭахь Николаи иеиԥш, афа-
шист лагерқәа ирҭакыз ирыдҵаз 
авба рхыхны, рхы иақәиҭтәын. Ни-
колаигьы шьҭа  гәаҭабӷата днеи 
ааиуа, иблақәа еиҵыхны ауаа др
ыхәаԥшуа далагеит. Имамызт ихаҭара 
шьақәзырӷәӷәоз шәҟәыбыӷьшәы  
дгьылижәҩани дрыбжьакнаҳан. Иуа-
даҩуп уи шаҟаџьара ашәҟәы алеиҵаз, 
заҟаҩы ачынуаа рышә ҵирхааз атәы 
аҳәара. Арбџьар мчқәа рархив ха-
дахь ииҩыз ашәҟәы аҭак иаҳәоз акы 
акәын. «Николаи Михаилиԥа Шамба 
дҭахеит 1943 ш. хәажәкыра 21 азы».

70тәи ашықәсқәа рынҵәамҭазы 
Бзыԥтәи Шамбақәак Ҟәбанҟа иҟан. 
Убра Краснодартәи атәылаҿацә 
Темриуктәи араион астаница Кур-
чанскаиа аҟны иҭахаз аибашьцәа 
рыхьӡала иргылаз абаҟаҿы иҿаҿаӡа 
ианын «Шамба Н. М.» ҳәа. Ари атәы 
Николаи ианиарҳәа зыԥшрак ҳәа 
ҟамҵакәа 1979 шықәсазы абаҟа ахь-
гылаз днеит. Дгылан Николаи абаҟа 
аҿаԥхьа, ҿымҭԥсымшьа. Игәалашәа-
раҿы еицрыхәхәа, еишьҭагылан рҿы-
нархон аибашьраан ихигаз агәаҟ
ҵәаҟрақәа..

Николаи иԥылара еиҿыркааит 
аҭыԥантәи анапхгара, дымҩахыр-
геит ашколқәа рахь, ирзеиҭиҳәон 
дзықәшәаз ахҭысқәа.

– Уара, шәанаџьалбеит, сыԥсы ҭо-
уп, аа сахьгылоу, сыхьӡи сыжәлеи 
наҟ ианышәх,  дрыҳәеит уи аҭыԥан-
тәи анапхгара.

–Николаи Михаиԥа ианызааит, 
иҭоурыхуп, аҭак ирҭеит иара.

Абас  ари абаҟа гылоуп иахьагьы, 
акызаҵәык СССР хыбгалаанӡа  ес
ышықәса ишыҟаиҵалоз еиԥш, уажәы 
уа днеины ашәҭқәа ықәиҵаратә ал-
шара имам акәымзар.

Николаии иԥшәмаԥҳәыс, Ара-
саӡыхь ақыҭа иааӡаз Шьудиа Гәа гьиа
ԥҳаи ирааӡеит ахшара бзиа. Хҩык 
аԥҳацәа рымоуп. Аиҳабы Леила хаҵа 
дцахьеит, ҩыџьа ахшара лымоуп. 
Азеи Ликеи рынасыԥқәа ирзыԥшуп. 
Иреиҳау аҵара иалгахьеит. 

Знызынла чмазарақәак дш
ыхҭаркуагьы, Николаи дыӷәӷәаӡа 
ишьапы дықәгылоуп. Иага ихара-
заргьы,  иааигәазаргьы, ԥсрак иҽа-
гирхом, аԥсра абла хьшәашәақәа 
ирҭаԥшхьоу, нарцәтәи ихынҳәыз ари 
ауаҩ иаҟара дарбан  нас издыруа уи 
иаҵанакуа.

Акыр шихыҵуагьы, ари ауаҩ лах
ҿых есышықәса иазгәеиҭо иԥсра 
амш хәажәкыра 21 ауп. Уи аҽны, 
игәылацәа аӡәыкҩыџьак ааимԥхьар 
иуӡом. Ибжьы нарықәиргоит: «Шәааи, 
минуҭк шәысҭахуп». Даргьы уи зызку 
аурзымдырхуа мапчап ркуеит. «Ҳаи, 
анцәа шәишәиааит, ажәра шәҭахым-
шәа»,  ҿааиҭуеит дрыхлафаауа. Астол 
инықәиргылоит аҩ еиқәаҵәа кәеи
кә еиуа, акакаҷ хыҳәҳәала иҭәуеит 
аҵәцақәа. «Шәышықәса анцәа уҳа-
гимырхааит!»  аҷахсахҳәа еинҟьо-
ит аҵәцақәа. Нас дыҟазааит ари ауаҩ 
анцәа илахьынҵа ианиҵаз аамҭа-
зынӡа!

Нарцәынтә ихынҳәыз
Ауаҩи уи илахьынҵеи

Борис Қаџьиа

 e Н.М. Шамба  дҳахеит ҳәа зну абаҳа аҳаԥхьа

 d Ааигәа лиубилеи азгәалҭеит Аԥсны 
Афырхаҵа, ауаажәларратә усзуҩ, ҷыдала, 
ҳҭоурых аиқәырхараҿы зџьабаа рацәоу, В. 
Г. Арӡынба ихьӡ зху Аибашьратә фырхаҵа-
ра Аҳәынҭқарратә музеи аиҳабы Мзиа Бе-
иа-ԥҳа.Уи лиубилеитә ныҳәа мшы инама-
даны ҳлыҿцәажәеит ҳаргьы.

Мзиа Беиаԥҳа занааҭла диуриступ. Аԥс-
ны Аџьынџьтәылатә еибашьра ашьҭахь, еиу-
еиԥшым аиҿкаарақәа, аусҳәарҭақәа рҟны еи-
уеиԥшым амаҵуратә ҭыԥқәа ныҟәылгахьеит. 
Аамҭаказы, агазеҭ «Аҭана» аҟны корреспон-
дентс аус луан, иара убас, Аԥсны Жәлар Ре-
изара аҟны аиуристкосультантс дыҟан. (Н. 
Ашәба Аԥсны Жәлар Реизара аиҳабыс да-
ныҟаз ашықәсқәа раан).

Арепотрациа азы аҳәынҭкомитети Акульту-
ра афонди рҟны аиҳабацәа рхаҭыԥуаҩыс аус 
лухьеит еиуеиԥшым аамҭақәа рзы.

Аҵыхәтәантәи 15 шықәса аус луеит В. Г. 
Арӡынба ихьӡ зху Аибашьратә фырхаҵара 
Аҳәынҭқарратә музеи аиҳабыс. 

Иахьа Аԥсны ахиаҵыхәеи Мзиа Бе иа
ԥҳа дыззымдыруа шамахамзар дуԥылом, 
аха еиҳарак урҭ дызлардыруа Аԥсны Афыр-
хаҵа ҳәа ахьӡ ҳарак змоу аибашьра аве-
теран ҳәа ауп.

Ҳәарада, аԥсадгьыл ахьчара еиҳау ыҟам, 
машәыршақә иҟамлеит ҳара ҳаиҿцәажәа-
рагьы аибашьра атемала иахьхацыркхаз. 
Мзиа леибашьратә мҩа алацәажәара шыл-
цәыхьанҭаз азгәаҭо, азныказы мап ацәыл-
кырц далагеит, аха нас, лҩызцәа еибашьцәа 
ирызкыз аепизодқәа акыкҩбак ҳзеиҭалҳәарц 
ҳанлыҳәа, акыҩба рҿы лаангылара залымше-
ит, ахҭысқәа акиаки еишьҭаланы лхаҿы иа-
аиуан, хрыжьхрыжь, акакала илгәалашәоз 
ахҭысқәа ҳзеиҭаҳәара дналагеит:

–Каман абна ҳалсны ҳашцоз, ҳҩызцәа 
еибашьцәа ҳарцәыхҟьеит Фениа Аҩӡԥҳаи, 
арԥыс қәыԥш Адгәыр Амабеи, сареи. Ҳҩыз-
цәа ҳахьрыцәыхҟьаз шаҳзымхоз ҳаӷацәа 
рмацәаз «ҳҭахеит». Урҭ аҟәҟәаҳәа ҳаихсра иа-
налага, шьҭахьҟа ҳхьамҵыр ада ԥсыхәа ҟам-
леит. Аха ашьшьыҳәагьы хьаҵшьа ҳамамызт, 
«Фениеи сареи убас ҳаҩит, аанда ҳарак ҳа-
хууааны ҳанцоз ҳамбаӡеит».

Ажәакала, адәышшара иқәланы иаау-
аз ҳаӷацәа ҳарцәыбналаны, ҳхы ԥхьаҳкырц 
ахьацара ҳалалеит. Фениеи сареи хьацак 
ашьапаҿы ҿыцха ҳҽынкаҳаԥсеит, Адгәыр на-
скьашәа даҽа ҵлак днавалеит. Ус сыԥшызар, 
ахқәа аҿақаҿақҳәа ҳазҵаиаз ахьацаҵлақәа 
ирааханы иҳақәыԥсо ианалага, Фениа хыхь 
лыҽсықәлыжьит. Слыхьчарц ишыҟалҵоз еи-
лыскааит, аха «иҟабҵо закәызеи» ҳәа изы-
мурц саналага, лара «ашьшьыҳәа уа бышьҭа-
зи»,–лҳәеит азныказы иааҿахҵәаны. Фениа 
қәралагьы дсеиҳабын, сан лқыҭагьы деиуоуп 
аҟынтә ҳаизыҟазаашьақәа ҷыдан, дсыхӡыӡа-
ауан. «Аԥхьа иааиуа сара истәхааит», – лҳәе-
ит уи, сара  ахы саахар ҳәа дсыцәшәаны. 
Нас лыбжьы ныҵакны Адгәыр иаҳаратәы 
«Арҭҟәацга ҳәа акыр умоума» – ҳәа ҿаалҭит. 
«Исымоуп»–ҳәа Адгәыр аҭак аныҟаиҵа, «Абаа 
аҭҟәара сҭахым, иамуашәа убар арҭҟәацга 
ԥжәа, ҳаӷацәа рнапаҵаҟа ҳҟамлароуп»лҳәеит. 
Фениа лажәақәа ԥсраҽнынӡа хашҭшьа сымам, 
усҟангьы, уажәгьы исныруеит уи лхымҩаԥ-
гашьа, лхы мшаҭакәа сара сахь иаалырԥшу-
аз агәыбылра, ахӡыӡаара.

Ԥыҭрак ашьҭахь ахысыбжьқәа еихсыӷьит, 
ҳаргьы мҩахәасҭак ҳаԥшаан ҳаныланы ҳҿы-
наҳхеит. Ус ҳашнеиуаз, амҩахәсҭа нымҩахыҵ 
Адгәыр аӡә ицәаара ибан «Абра аӡә дтәо-
уп»,–иҳәеит. Фениа иаразнак аӡәгьы дшы-
лымбозгьы «Мирод иоуп» лҳәеит агәра га-
ны, лшьаҿақәагьы аарццакны амҩахәасҭа 
днымҩахыҵны уахь лҿыналхеит. «Мирод да-
баҟоу ҳәа ҳаизҵаауан», ҳара ҳҩызцәа ҳар-
цәыхҟьаанӡагьы иара ихабар ҳамбеижьҭеи 
акыр ҵуан. Ус амҩахәасҭа нымҩахыҵ ацаҟьа 
ахықә дықәтәаны иара ишиҟазшьаз еиԥш 
ҭынч, ашьшьыҳәа аҭыҭын ахара даҿын Мирод 
Гәажәба. «Абра сыҵаҟа ГЕС ыҟоуп, сҭаҭын сна-
хар сабџьар ааибарганы схы сгәаӷьырц сгәы 
иҭан, ҳаӷацәа ранапҵаҟа сҟамларц азы»–
иҳәеит уи.

Анаҩс, Миродгьы иԥсы  ҳаԥшәмахан, 

даҽа мҩахәасҭак ҳаԥшаан, ҳаԥшьҩык ҳа-
ицны ҳҿынаҳхеит. Сара амҩахәасҭа ҳахьа-
ныз ҳаибашьцәа ирыцәкаҳаз арациа сы-
лаԥш ақәшәеит, уи Анцәа иҟынтә аус ауан. 
Аибашьра ашьҭахь Аԥсны Афырхаҵа ҳәа 
ахьӡ ҳарак занашьахаз Валери Делба аима-
дарахь дцәырҵит «Актәии бареи шәеимаадо-
ит»–иҳәеит, ҳҟьаланы абна ҳшылаз рдыру-
ан. Ажәакала, ҳахьыҟаз аҭыԥаҿ ааигәа иҟаз 
раҳәо, еилыркааит зеиԥшырҭаны ҳаҟаз, нас 
амҩа ҳаҵарҳәо, ирулак абна ҳалыргеит. Аб-
на ҳанылҵ, ақыҭа ҳналаԥшит, ҳаԥсгьы ааи-
ваагеит, аха нас ҳамлакрагьы ааҳгәалашәе-
ит. Исгәалашәоит, Мироди Адгәыри иҿыхны 
иҳарҭоз аҵәақәа Фениеи сареи «ҳгәыкыҵәы-
куа» ишаҳфоз…

Аԥсны Аџьынџьтәылатә еибашьраан 32 
шықәса ирҭагылаз аԥҳәызба еиҿамс, лхатә 
ҩызеи лашьцәеи аибашьрахь лцара атәы 
ишазыҟаз дазааҭгыло, «Исымарымкӡеит, аха 
ргәы ишнанамгоз, ишсыхӡыӡаауаз здыруан», 
– лҳәеит лара.

Данҭаха ашьҭахь Леон иорден занашьа-
хаз Мзиа лхатә ҩыза Борис Инаԥшьба иԥсад-
гьыл аиқәырхара ихы ақәиҵеит, дҭахеит март 
1516тәи ажәылараан.  Аха Борис иҭахара 
ашьҭахьгьы аибашьра данцоз лаҳәшьа лҿы 
инлыжьыз, 5 шықәса зхыҵуаз лхәыҷы заҵә 
Омар иахь дыхнымҳәӡеит Аԥсны Афырхаҵа.

Аибашьра еибашьроуп, Анцәа иџьшьаны, 
шәеибганы шәалҵит, аха шәхатә ҩыза иҭаха-
ра ашьҭахь, шәхәыҷы заҵә деиҭымны дным-
харц уи  иахь ахынҳәра шәхаҿы иааима?–ҳәа 
азҵаара илаҳҭаз инарҵауланы аҭак ҳалҭеит:

«Зегь Анцәа Ду инапы ҳануп, иҟалараны 
иҟоу Анцәа ида аӡәгьы иҳаздырӡом, хаҭала, 
аибашьраан иҟалараны иҟаз, иаҳлахьынҵахоз 
заа дыршьа амамызт. Аха, сара сазхәыцӡомызт 
усҟан сҩызцәа рылымкаа сшынхаша. Сҩыз-
цәа сызныжьӡомызт, урҭ сзырԥырҵӡомызт, 
исызгәакьоу  уааны, ҭаацәак реиԥш ҳаизыҟа-
заашьа ыҟан. Акы срыхәозшәа збон, рааигәа  
саныҟаз сгәы раҳаҭын еиҳа… Ҳаиқәгәыӷуан, 
ҳаихӡыӡаауан, ҳгәы еизыбылуан, бзиа ҳаиба-
бон… Зегь ҳаишьцәан, ҳаиҳәшьцәан, хықәкык 
акәын иҳамаз – Аиааира агара, ҳаԥсадгьыл 
ахы ақәиҭтәра. Амала знызаҵәык  «сзааи» – 
сҳәо сҟалеит». Илгәалашәаз даҽа еибашьратә 
хҭыск аиҭаҳәарахь дниасит: 

– Ахьҭа, аҷыхь  уаҩы изымычҳауа иаҿан, 
мыш «мыжда» ззырҳәо акәын. Ашьха ҳаҿан, 
ажәылара цон, ахәцәа ҭыԥк аҿы иааганы  
ишьҭаҳҵон. Аха урҭ «аҟәараҳәа еиҵасуан» 
иахьышьҭаз амедиаҳәшьцәа кьаҿқәак на-
рықәҵаны идырԥхон, Фениа Аҩӡбеи Мирод 
Гәажәбеи, сареи ҳаицын, аха ажәылараҿы 
сара ахәцәа ахьынӡалызгоз, дареи сареи 
ҳаицәыхҟьеит. Акраамҭа сыхабар анырым-
ба «сҭахеит» ҳәа  ажәабжь цеит. Ажәыла-
ра  ашьҭахь ԥыҭрак ҵхьан,  аҵхагәҭаны абна 
сылаланы сышнеиуаз «ҷақҷақ» ҳәа бжьык 
саҳаит. Абжьы ахьгаз ахь ашьшьыҳәа сна-
скьазар, асԥычка еихьшьуа абнаҿы дахь-
нықәиаша аҭыԥ архриара даҿын Асҭамыр 
Барцыц. Уи сыԥсы шҭаз аниба, дсеигәырӷьаны 
сышьҭихит… Анаҩс, Мироди Фениеи  ҳаԥша-
аит, урҭгьы ахьҭа  иԥсуа ишьҭан. Аха Мирод 
даара  деиҿкааҩын, иахьихәыцызи  иахьын-
тәааигази сыздыруам салафанк иман, Фениеи 
иареи аԥша рҽацәырыхьчарц  ирыҵаҵан, 

хыхьгьы ирыкәыршан ишьҭан. Ҳәарада, са-
нырба исеигәырӷьеит, рыгәҭа сыбжьадыри-
еит. Мирод исзыҵәахны имаз «асгушьенка» 
сҿеиҵеит, уи абжа Фениеи иареи ирфахьан 
са сыхәҭаа ааныжьны. Аибашьраан  иҳамаз, 
аиҩызара, агәыбылра, аихӡыӡаара, аибашьра 
ашьҭахь зегь ҳзы еиҳагьы иӷәӷәахоз џьыс-
шьон, аха  еицаҳхаагаз, ҳазнысыз амҩа шьо-
укы  иахьырхашҭыз сгәы снархьуеит. Ажәака-
ла, убри ажәылараан, сҩызцәа санрыцәҟьала, 
убриаҟара ахьҭа сакит, слаҳәит, «уаҳа арахь 
сааӡом», – ҳәа сгәы иҭысҳәаауа аҟынӡа сна-
нагеит.

Ҳаиҿцәажәараан Мзиа Беиаԥҳа иаз-
гәалҭеит аибашьра аҟалара  ҩымз шагыз 
аҳақьымцәа: Ачбеи Гәынбеи напхгапра 
зырҭоз раԥхьатәи  ацхыраара аҟаҵара иазк-
ны аконсультациақәа шеиҿыркааз. Амеди-
цинатә ҵара шлымамызгьы, ацхыраара лас 
аҟаҵашьа зҵоз, зсиа  шьақәгылаз 13ҩык 
аҭыԥҳацәа реиԥш, ларгьы агәырлаҵашьа, 
раԥхьатәи ацхыраара аҟаҵашьа лдыруан.

Хазы, Амилаҭтә хақәиҭратә қәԥара шьа
ҭас измаз «Аԥсны жәлар рфорум «Аидгы-
лара»  иҭнажьуаз агазеҭ «Аидгылара» аҟны 
кьыԥхьҩыс аус луан аҟнытә,  уи  лажәақәа 
рыла аибашьра ҟалоит ҳәа дшымгәыӷуазгьы, 
аӡәырҩы реиԥш агәҩара лыман еидысларак 
ҟамлар шамуа ала.

«Аибашьра раԥхьатәи амш азы акәзар 
«Ацҳа ҟаԥшь» аҟны сыҟан, С.П.Дбар игәыԥ аҟ-
ны. Схатә ҩыза «Аԥсуа гвардиа» далан аҟнытә, 
аханатәгьы ҳаибашьратә мҩақәа хазхазхе-
ит. Август 14 аҽны, 11ҩык ахәцәа алызгеит 
сымала. Исгәалашәоит «Ацҳа ҟаԥшь» ааигәа 
иҟаз аԥҭека иҩназ ахәшәқәа, амедикамен-
тқәа зегь  шаҳгаз, еиҭаҵуа амашьына иақәҵа-
ны «иԥхьакны», «аҵәахырҭаҿгьы» ишьҭаҵа-
ны ишҳамаз» – лҳәеит  аибашьра раԥхьатәи 
амш лгәаларшәо.

Анаҩс, абаталионқәа анеиҿыркаа, Мзиа 
Беиаԥҳа далахәын Гиви Смыр  коман да
ҟаҵаҩыс дызмаз аԥшьбатәи абаталион.

Аибашьраҿы изныкымкәан «дҭахеит» 
ҳәа дыргәырҩахьан, аха лара деибгадызҩы-
да, лыԥсы ҭаны лҩызцәа рахь ахынҳәра Ан-
цәа Ду илаҭәеишьон.  Иагараан аԥсра абла 
дҭаԥшхьан, аха лгәы еиҭаԥомызт.

Раԥхьа Мраҭашәаратәи афронт аҟны де-
ибашьуан, нас раԥхьатәи ацхыраара аҟа
ҵаразы иаҭахыз ахәшәқәа лыманы ацхы-
рааразы Мрагыларатәи афронт ахь дцеит. 
Раԥхьа Тҟәарчал дыҟан, нас  еиҳа ацхы-
раара ахьаҭахыз аҭыԥқәа рахь днеиуан. Ахәра 
ӷәӷәа лоуит Аҭара, уи лажәақәа рыла, лшьапы 
ахҵәара ақәмыршәакәан аиқәырхара илше-
ит Лаҭатәи атрагедиаан  аверталиот иҭаблыз 
аҳақьым ҟаза Дмитри Гәынба. 

Ҳаиҿцәажәараан излеилаҳкааз ала, дан
ԥырҟа ҳамҭак аҽыхәшәтәра аамҭа лцәагеит, 
аха ҩаԥхьа дхынҳәит лҩызцәа аибашьцәа 
рахь.

Ҳаиҿцәажәара хыркәшо, Мзиа Беиаԥҳа 
аибашьраантәии  уи  ашьҭахьтәии аамҭақәа 
еиҿырԥшуа, «Аибашьраан ҳаззеибашьуаз, 
хықәкыс иҳамаз  ҳдыруан. Иахьа  ҳаидызкыло 
аӡәыкны ҳҟазҵо амч, адоуҳа ҳцәыӡызшәа збо-
ит… Лассылассы исгәалашәоит «Не боитесь 
воины, боитесь послевоенного времени» – ҳәа 
иҳәоу ажәақәа, урҭ рҵакы аибашьраан сазхәы-
цӡомызт, инарҵауланы еилыскааит аамҭа ана-
аи, иашаҵәҟьаны аибашьра ашьҭахь» – лҳәе-
ит уи.

Ҳәарада, аибашьра ашьҭахь ауаажәларратә 
ԥсҭазаара далахәхеит аибашьра аветеран, 
хыхь ишазгәаҳҭахьоу еиԥш, акырџьара  еиу-
еиԥшым амаҵуратә́ ҭыԥқәа еидылбалахьеит.

Аԥсны Афырхаҵа Мзиа Беиа  15 шықә-
са раахыс В.Г.Арӡынба ихьӡ зху Аибашьратә 
фырхаҵара Аҳәынҭҳқарратә музеи аиҳабыс 
дыҟоуп, ҳҭоурых аиқәырхара, уи абиԥара ҿа 
рызнагара дазааԥсоит. Ирацәоуп уи  лнапх-
гарала араҟа  еиҿкаау апроектқәа, имҩаԥыр-
гахьоу, еиҿыркаахьоу еиуеиԥшым атемақәа  
зымҽхазкуа аусмҩаԥгатәқәа.

Ҷыдала ари амузеи зыхьӡ аху Раԥхьатәи 
Аԥсны Аҳәынҭқарра Ахада, Жәлар Рԥыза Ду 
диижьҭеи 80 шықәса аҵра инамаданы, уи 
изкны еиуеиԥшым аусмҩаԥгатәқәа реиҿкаа-
ра  нападыркхьеит амузеи аусзуҩцәа. Амузеи  
аиҳаби уи аусзуҩцәеи рыжәҩахыр еибыҭаны 
аус руеит, урҭ рыҩнуҵаҟа  еиқәырхоуп аиз-
ыҟазаашьа бзиеи  ҳаҭырлеи ламыс цқьалеи  
русура азнеиреи.

Мзиа  Беиаԥҳа  насыԥ змоу аӡ́ә лоуп лҭа-
ацәашәаҿгьы, лԥа Омар Инаԥшьбеи уи ихатә 
ҩыза Адица Шьанааԥҳаи рыхшара  еициз, 
Мзиа лмаҭацәа Данаҭи Арифеи  ранду лзы  
игәазырҳагоуп.

Анра, андура, уи инаҷыданы зыжәлар рҿы 
Ахьӡаԥша, аҳаҭыр Анцәа изаҭәеишьаз арина-
хысгьы  Ҳазшаз  Илаԥш хаа лыҟәгамзааит!

Здоуҳамч ӷәӷәоу
Аҭоурых аиқәырхаҩ

Алиса Гәажәԥҳа  d   Жәабранмза 12 рзы усуратә визит-
ла Аҟәа дааит Нижни Новгород аха-
да Иури  Шалабаев. Нижни Новгороди 
Аҟәеи аиашьара зыбжьоу қалақьқәоуп. 
Нижни Новгородтәи аделегациа Аԥсны 
аҳҭны-қалақь аҿы иҟоуп жәабранмза 11 
инаркны.   

Иури Шалабаев зхадараҿы дыҟоу аде-
легациа алахәылацәа АхьӡАԥша апарк 
аҿы ашәҭшьыҵәрақәа шьҭарҵеит – Аԥсны 
жәлар Рџьынџьтәылатә еибашьра аҿы иҭа-
хаз ҳаҭырла иргәаладыршәеит. 

 Аҟәа ақалақь Ахадара ахаҭарнакцәа 
рыцны аделегациа А.С. Пушкин ихьӡ зху 
ашкол №2 иаҭааит. Асасцәа иара убас иаҭа-
аит «Нижни Новгород ақалақь ала авир-
туалтә гид» ҳәа хыс измоу аҵаралаша-

ратә проект аӡыргара. Аҟәа ақалақь атәы 
еиҭазҳәо аиԥш зеиԥшу VRгид Урыстәы-
лагьы аӡыргара мҩаԥгахоит. 

Нижни Новгород ахада иара убас даҭа-
аит ахәыҷбаҳча «Алиас», урыстәылатәи 
рколлегацәа ашколқәранӡатәи аҵаратә 
усбарҭа цхыраарас иарҭарц ирылшо аҭыԥ 
аҿы аилкааразы. 

Даҽа проект дук Аҳабла Ҿыц аҿы ина-
гӡахоит, апарк ареконструкциазы аԥа-
ратә малқәа  азоунажьуеит Нижни Нов-
город ақалақь Ахадара асасцәа иара убас 
Ф.Искандер ихьӡ зху Аурыс драматә театр 
иаҭааит, Аҟәа аԥшаҳәаҿы инеиааит, акаҳу-
ажәырҭа «Брехаловка» ахь имҩахыҵит, 
араҟа урҭ аԥслымӡ цаҿы иршу зеиӷьаҟам 
акаҳуа рыдыргалеит.  

Анаҩс, Аҟәа ақалақь Ахадараҿы Аҟә
еи Нижни Новгороди русеицуразы  аиқә
шаҳаҭра анапаҵаҩра мҩаԥысит.

Нижни Новгород 
аделегациа –Аҟәа 

Аиқәшаҳаҭра рнапы аҵарҩит

 d Урыстәылатәи Афедерациа агәаб-
зиарахьчара Аминистрра аҟны иҟоу 
ахәыҷқәа ргәабзиарахьчаразы Амилаҭтә 
медицинатә ҭҵаарадырратә Центр адгы-
ларала Аԥсны раԥхьаӡа акәны, Аҟәатәи 
10-тәи Ашьхарыуаа рышкол ала ашкол-
хәыҷқәа рдиспансеризациа мҽхакы ҭба-
ала амҩаԥгара иалагеит. 

Аԥсны агәабзиарахьчареи аҵареи рми-
нистрцәа рнапынҵақәа назыгӡо Едуард 
Быҭәбеи Инал Габлиеи уи шымҩаԥысуа ры-
блала ирбарц азы Аҟәатәи ашьхарыуаа ры-
школ №10 иаҭааит. Адиспансеризациа иана-
амҭоу ачымазара аԥшаареи, мамзаргьы уи 
аԥхьырҟәҟәаареи алнаршоит. Уи еиҵагыло 
абиԥара рзы акырӡа аанагоит ҳәа иԥхьаӡо-
ит  Едуард Быҭәба. Уи иажәақәа рыла, амш 
иалагӡаны 80ҩык ашколхәыҷқәа рмеди-
цинатә гәаҭара амҩаԥгара азԥхьагәаҭоуп.  

Аҳақьымцәа аҵаҩцәа ргәабзиара азе-
иԥш ҭагылазаашьа ахәшьара арҭоит «Иа-
аиуа амчыбжь азы иаараны иҟоуп даҽа 
бригадакгьы, урҭ 10ҩык аспециалистцәа 
рыла еибыҭоуп, дара Аԥсны еиуеиԥшым 
араионқәа рҿы аус рулоит. Ахәыҷқәа зегьы 
ргәаҭара азы хәбабыжьба амедицинатә 
бригадақәа радыԥхьалара азԥхьагәаҭоуп», 
– иҳәеит иара.

Ашколхәыҷқәа 
ргәабзиара 
аҭҵааразы

Аԥсны – Урыстәыла

Аҿыц ҿиаларц

Мышьҭабзиала

 d Ианвар ахыркәшамҭазы, Шәа-
ча ақалақь арҵаратә ҭыԥ хада 
«Сириус» аҵакырадгьыл аҟны 
имҩаԥысит аԥсышәала зҵакы 
рацәак ииашамкәаны еиҭагоу ас-
порт хкы «аҳәеилышьра» – фех-
тование азы иаарту аԥхьахә-
гара иазкыз аиндаҭларақәа. Уи 
иалахәын ҳтәылаҟнытә Коршу-
нов Павел инапхгарала, Аҟәатәи 
ахәыҷтәы-қәыԥштә спортшкол    
№1 аҟны зҽазыҟазҵо 7-ҩык ас-
портсменцәа қәыԥшцәа.

Урҭ рахьтә рықәреи рыкапантә 
ҩаӡарақәеи рҟны аԥхьахәтә ҭыԥқәа 
ааныркылеит: 20102011 ш.ш. рзы 
ииз арԥарцәа рыбжьара ҩхьтәы 
медалк зыҽрыԥсазтәыз Михаил 
Џьанба; 2013 ш. рзы ииз арԥар-
цәа реиндаҭларақәа рҟны аҩбатәи 
аҭыԥ ааникылеит – Давид Арӡынба, 
ахԥатәи – Глеб Волков. Аҭыԥҳацәа 
рҟны аџьаз даԥсахеит – Ирена Бе-
биа.

Аҳәеилышьра Аҧснытәи Афеде-
рациа Ахада Нина Қапба лажәақәа 
рыла,  рацәак зхымҵуа, ари аҽа-
зыҟаҵаратә гәыҧ ахь иныҟәо зынӡа 
19ҩык роуп, реилазаараҿы арҧар-
цәа раасҭа аҭыҧҳацәа еиҳауп. 
Азыҟаҵарақәа мҩаҧысуеит мчыб-
жьык ахьтә хынтә–аҩаша, аҧшьаша, 
асабша, асааҭ 3 инаркны. Аиндаҭла-
рақәа рҟны аҧхьахәтә ҭыҧқәа ҩба 
аанызкылаз Михаил, зынӡа хымз ро-
уп иҵуа аҽазыҟаҵарақәа дрылаге-
ижьҭеи. Аха, аамҭакьаҿла алҵшәа 
бзиақәа раарҧшра илшеит, уи 
иарҵабыргуеит аҧхьаҟа аихьӡара 
дуқәа шизыҧшу.

Ажәаҟны ишырҳәо еиҧш, афы 
ухьымӡартә аласра, ахы ацҭҟьа-
реиҧш аиҿамсра, инапынҵаны 
агәҽанызаара ианаамҭоу… уҳәа 
ҳажәлар ианакәызаалак рхаҭашьа 
иашьагәыҭу ацәаҩақәа, ззы иха-
дароу ари аспорт хкы ҳтәылаҟны 
инарҭбааны аларҵәара амаӡам ҳа-
амҭазы.

Аха, ишдыру еиҧш, ашәышықә-
сақәа раахыс аҧсуа рҵеицәа 
рыҩнуҵаҟа згәамчизылшеи ирыб-

зоураны зеилҟьаеилӷәыцәразы, 
зыжәлар ргәаҵаҿы ҧсра рықәым-
кәа, ргәы ахааназгьы иҭымҵәо иа-
анхаз рацәаҩӡоуп. Урҭ иреиуоуп 
ҵабыргны аепостә хаҿсахьақәа 
Абрыскьыли Нарҭ Сасрыҟәеи ры-
цнагаҩцәа: Ажьгьерииҧа Қәы-
чуқә, Базиҧа Сыкәын, Башныхә 
Хьыҭ, Аиқәысиҧа Ҷыҷ, Мҵәаҕәа-
ча Ҟаҭмас, Ҧшцәы Хәысреб, Мыз-
цы Бакәыра, Инаҧҳа Кьагәа уҳәа 
шәҩыла. 

Арҭ реиҧш иҟаз, аилҟьара ла
цәарӡаск ахызмырҵуаз аҵеира 
ахьеизҳауаз ажәлар, рынагӡ ашьала 
ари аспорт хкы зынӡа иеиҧшым-
заргьы, уи иашьашәалоу, акыр иа-
зааигәоу амилаҭтә хәмаррақәа ры-
ман ҳәарада. Иаҳҳәозар, «аҳәызба 
алаҵара (втыкание ножей с разбе-
га в наклонное дерево), ихынаа-
ны игылоу аҵла мамзаргьы иарсу 
ашьаҟа, иазыҧҵәоу абжьаӡараҟ-
нытә ауаҩы дыҩны дышнеиуа 
аҳәызба (аҟама) алаҵара, иналак-
шаны акәымкәа, иҕәҕәацаӡа уаҟа 
иаанхартә, иҩҩуеит Аҧсны аспорт 
аҿиара иазку иусумҭаҿы О. Ваханиа. 
Иара убас, еицырдыруа ажурналист 
Шь. Камкиа ишәҟәы «Абраскьыл 
инаиркны иахьанӡа» аҟны ҳаҧхьо-
ит: «ижәытәӡоу ҳәаҭха хкуп–абы-
цаҵә. Уи аҳәа еиҧшуп аха ипоуп, 
анаӡара аҟама аҧынҵа иаҩызоуп. 
Ажәытәан ачынуаа ирыҟәнырҵон, 
уажәы аспорт еицлабрақәа рҟно-
уп рхы иахьадырхәо. Уи ала Евро-
па, адунеи, аолимпиатә хәмар-
рақәа уҳәа ирызкны аиндаҭларақәа 
мҩаҧыргоит». Ус анакәха, аихатә 
быцаҵә аилаҵара иазку аспорт хкы 
зынӡаск ҳажәлар ирыцәтәымын 
ҳазҳәарым…      

Ари аспорт хкы ҳтәылаҟны ина
рҭбааны аларҵәара амаӡам ҳаамҭа-
зы. Аха, иаҳхысыз ашәышықәса, 60
90тәи ашықәсқәа ирыбжьанакыз 
аамҭақәа рзы, Аԥсны азҿлымҳара 
ҵаула змаз аспорт хкқәа иреиуан уи. 
Раԥхьаӡа акәны, Аԥсны аҽазыҟаҵа-
ратә ҟәша аартын 1961 ш. рзы, 
Зегьеидгылоутәи арҵараҽазыҟаҵа-
ратә ҭыԥ хада «Ешыра» аҟны. Анаҩс, 
хара имгакәа, «аҳәеилышьра» ра-
зыҟаҵара иазкыз агәыԥқәа еиҿкаа-
хеит ақалақьқәа Гәдоуҭа, Гагра, Аҟәа 
рхәыҷтәықәыԥштә спортшколқәа 
рҟынгьы.

Ҟазарыла ари аспорт хкы аҿа-
рацәа адыԥхьало, аџьабаа рыдызба-
лоз азыҟаҵаҩцәа иреиуоуп: В.Григо-
лиа, Р.Џьологәуа, З.Лолуа, Т.Какулиа 
– Гагра; И.Чантуриа– Гәдоуҭа; Е.Ки-
ут, В.Савостин, В.Толочко – Аҟәа. Урҭ 
рҟазареи рҭакԥхықәреи ирыбзоура-
ны, ари аспорт хкы ала, аамҭакьаҿла  
еиҵааӡахеит имаҷҩымкәа ҳреспуб-
ликаҿы мацара акәымкәа, уи анҭыҵ, 
90тәи ашықәсқәа раан ихыбга-
лаз Асовет ҳәынҭқарреи аҳәааныр-
цәи зыҩаӡара ҳараку акыр жәлар-
бжьаратәи аицлабрақәа рҟынгьы 
игәышьҭыхгоу ақәҿиарақәа аа-
зырԥшуаз «аҳәеилышьыҩцәа». Урҭ 
иреиуоуп – Асовет Еидгыла еизгоу  
акомандазы иқәгылоз, 20002016 
ш.ш. рзы Гагра араион Ахадара 
аҿари аспорти русқәа рзы ахеи-
лак ахантәаҩыс аус зуаз Џьамал 
Анқәаб; «жәларбжьаратәи аҩаӡа-
ра аӡбаҩ», ҳәа иазхарҵахьаз Еду-
ард Киут; Белорусиа зыԥсҭазаа-
ра  мҩаԥысуаз, еицырдыруа аԥсуа 
поет, ашәҟәыҩҩы,  аҳәеилышьра-
зы аҧсуаа рахьтә раҧхьатәи «Асо-
вет Еидгыла аспорт азҟаза», «Арес-
публика Аԥсны Ҳаҭыр зқәу аспорт 
азҟаза» Иури Лакербаи;  абраҟа 
маҷк инарҭбааны иӡбахә аҳәара 
ақәнагоуп ҳәа сыҧхьаӡоит, Иури 
Асҭамыриҧа иҷкәын, ари аспорт 
хкы азы акыр аихьӡарақәа аа-
зырҧшхьоу Алхас Лакербаи.

Асвоет Еидгыла аспорт азҟа-
за «Ареспублика Аҧсны Ҳаҭыр 
зқәу аспорт азҟаза», «зҽаҧсазтәыз 
азыҟаҵаҩ» Алхас Лакербаи 1982
1989 шш. раан зыҟаҵаҩыс аус иуан 
Белорусиа ақалақьқәа Могилиови, 
Гроднеи аолимпиатә абиҧара ре-
иҵааӡара ашколқәа рҟны.

1989 ш. инаркны диасит иаб-
дуцәа рџьынџьахь  Гәдоуҭатәи 
ахәыҷтәықәыҧштә спортшкол 
ашҟа, «аҳәеильышьра» азыҟаҵара-
зы аспорттә мыругақәа маҷымкәа 
ихатә харџь ала иаахәаны.

Ҩышықәса ирылагӡаны уи 
рааӡара илшеит, анаҩс «аҳәеи-
лышьразы» Асовет Еидгыла аспорт 
иазҟазацәахаз И. Кәыҵниеи О. Го-
лански. 1995 шықәсазы днаҧхьан 
Бразилиаҟа. Адырҩашықәсаны 
уи атәыла дачемпионхеит. 2000ш. 
инаркны Бразилиатәи еизгоу ако-
манда азыҟаҵаҩыс дҟалеит, иа-
ра қәҿиаралатәи инапхгарала урҭ 
алахәхеит 2002 ш. Бырзентәыла 
Афина ақалақь аҿы имҩаҧысуаз 
аолимпиада. 2003 ш. рзы иааӡамҭа 
Елора Парро, 17ш. зхыҵуа «аҳәаеи-
лышьҩцәа» рыбжьара адунеи ачем-
пионат аҟны ар аӡынтә аҧхьахә 
даҧсахеит. Уи Бразилиа мацара 
акәымкәа Аладатәи Америка зегьы 
аспорт аҭоурых аҿы, ари ахкы аҟны 
раҧхьатәи аҧхьахәгаҩын. 

Анаҩс, Бразилиа, СанПаулу 
ақалақь аҟны иааиртит «Аҳәеил
ышьра Академиа». Уаҟа ауп лҽахьа-
зыҟалҵо, Бразилиа фынтә иачемпи-
онхахьоу, 2009ш. рзы 20 ш. рҟынӡа 
зхыҵуа ақәыҧшцәа рыбжьара Аме-
рика иачемпионхаз иҧҳа Кари-
нагьы.

 Аҳәеилышьра Аԥснытәи  ашкол 
ааӡамҭацәа жәахаҩык рҽаԥсартәит 
«Асовет  Еидгыла аспорт азҟаза» 
ҳәа ахьӡ  аиура: Џь.Анқәаб, Е. Бого-
ваиа, А.Карапетиан, Е.Киут, З.Лако-
ба, А.Лакербаи, И.Лакербаи, В.Са-
востин, В.Толочко, И.Чантуриа, О. 
Голански, В. Григолиа, И. Кәыҵниа.

Зыхьӡ нагоу «аҳәеилышьра» 
Аҧснытәи азҟазацәа ируаӡәку 
Заур Лакоба диижьҭеи сынтәа 85 
ш. ҵуеит. Заур Евстафииҧа диит 
1940 ш. рзы Украина, Славута ақа-
лақь аҟны, аррамаҵзуҩы иҭаацәа-

раҿы. Аџьынџьтәылатә еибашьра ду 
раҧхьатәи амшқәа раан аҿагыла-
ра ҕәҕәа аазырҧшыз, Евстафи Ла-
коба дызлахәыз аполк ахьтә иҭахаз 
рацәаҩхеит, урҭ дыруаӡәкын асовет 
ар афицар, Аҧсны аҵеигьы.

Заҧхьаҟа аспорт иазҟазахараны 
иҟаз, аамзы зхыҵуаз асаби, итәым 
милаҭыз иан длыманы, хаҧсыра ба-
ны, лыҧшқа иабдуцәа рџьынџьахь 
дааит. Хыҵакырҭак ҧшааны, Гагра 
ақалақь аҟны лхәыҷы заҵә иааӡа-
ра нап алыркит.

Заур Гагратәи аҩбатәи абжьа-
ратә школ аҟны иҵарашықәсқәа 
раан дазҿлымҳахо далагеит ас-
порт, еиҳаракгьы «аҳәеилышьра». 
Деизҳацыҧхьаӡа уи ахкы ала иҽа-
лаирхәуан Аҧсны имҩаҧысуаз 
аицлабрақәа, урҭ рҟны изныкым-
кәа аҧхьахәтә ҭыҧқәагьы ааникы-
лахьан.

Белорусиатәи арратә округ 
аҟны аррмаҵзура анихигозгьы, 
бзиа иибоз аспорт хкы ала аҽа-
зыҟаҵарақәа мҩаҧигалартә ал-
шара иман. Ахы аус адулара ацәы-
маашьара, ҭакҧхықәра ҳаракыла 
иҽыззикуаз азнеира уҳәа ихаҭа-
ратә цәаҩақәа ирыбзоурны, Асо-
вет Еидгыла арбџьар мчқәа, ар-
ратә округқәа рыҩнуҵҟеи, урҭ 
рыбжьареи имҩаҧыргоз ачем-
пионатқәа рҟынгьы аихьӡарақәа 
аҷымкәа иааирҧшхьан. Еиҿам-
среи уи иахылҿиаауаз иҟазареи 
азгәаҭаны 21 ш. анихыҵуаз 1961 
ш. рзы ихҵан «аспорт азҟаза» ҳәа 
ахьӡ ҳаракы, дагьахыҧхьаӡалан 
«аҳәеилышьразы» Асовет Еидгы-
ла акоманда азыҟаҵаҩцәа реила-
заара. Арратә уалҧшьа анихига 
идырра иазирҳауан А. М. Горки ихьӡ 
зхыз Аҟәатәи арҵаҩратә институт 
аҿы «аҭоурых» азанааҭ ала. Анаҩс, 
аус иуан аҭоурыхи абаҩрҵәыреи 
рырҵаҩыс ишкол гәакьа (Гагратәи 
аҩбатәи) аҟны.

Зҧышәа ҵаулаз, здырра ҳара-
кыз Заур Лакоба 19691974 шш. 
раан, дзааӡаз Гагратәи ахәыҷтәы
қәыҧштә спортшкол адиректорсгьы 
аус иуан. Егьа аџьа ибазаргьы, уи 
ибзоуроу рацәоуп аспортшкол ама-
териалтехникатә шьаҭа арҕәҕәа-
реи, аиҿкаарамҩақәҵаратә усура 
арманшәалареи рзы. Хатә ҧхӡаша-
ла зхаҭара шьақәгылаз, зыҧсҭаза-
ара зегьы еиҵагыло абиҧарақәа 
гәабзиаралеи дырралеи агәаҕь 
зыҕроу хаҭарақәаны реизҳара иа-
зааҧсоз Заур Лакоба иҧсҭазаара 
далҵит 66 ш. дшырҭагылаз, 2006 
ш. рзы.   

19921993 ш.ш. Аԥсны жәлар 
Рџьы нџьтәылатә еибашьра иала-
гаанӡа Аҟәатәи актәи ахәыҷтәы
қәыԥштә спортшкол аҟны, аҿар 
ари  аспорт хкы иазыҟаиҵон Вале-
ри  Толочко. Уи ашьҭахь аамҭа  уа-
даҩқәа ирыхҟьаны ари аспорт хкы 
аҿиара ԥсыҽын, аха Ҳазшаз имч 
ала,  аԥхьанатә ашьаҭа ахьҳаз, иара 
иахьахәышҭаараз аспортшкол аҟны 
еиҭахацыркуп уи  арҿиара. Иагьаа-
барҭоуп, хыхьҟа зыӡбахә ҳәоу ари 
аспорт хкы ҳтәылаҿтәи азҟазацәа 
рымҩа иану «аҟата» шеизҳауа, урҭ 
иагьшрыҵамхо.

Ааи, адунеи уахәҭакзаарц  азы 
абзазара иахьеиуахеи иуԥнага-
ло маҷмаҷла, иманшәалахартә 
ахархәара  уҽақәуршәалароуп, 
есааира  унапахьы  иааугалароуп. 
Убас аамҭақәак раԥхьа ихацыркыз 
«аҿыц» хырҳагаралатәи алҵшәақәа 
раашьҭра арҵабыргуеит ақәыԥш-
цәа – Михаил Џьанбеи уи иҩыз-
цәеи риааира. 

Мышьҭабзиала.
А.Амзацба

 d Аҟәа ақалақь ахадара аму-
ниципалтә усбарҭа аҵарадыр-
ра анапхгара еиқәнаршәаз 
аплан инақәыршәаны жәабран-
мза 8 рзы ихацыркын ашкол-
тә маҭәартә аолимпиада, ихыр-
кәшан арыцхә 9 рзы. Уи мҩаԥган 
А. С. Пушкин ихьӡ зху Аҟәатәи 
2-тәи абжьаратә школи И. Н. Во-
ронова ихьӡ зху Аҟәатәи 3-тәи 
абжьаратә школи рҟны. Аолим-
пиада ахықәкы: аҵаҩцәа рдыр-
ра арҵаулара, аизырҳара, аҵара 
агәыблра дыркра.

Аицлабра иалахәын актәи атур 
аҿы ашколқәа рҟны аиааира згаз, 
иалкаахаз аҵаҩцәа. Урҭ ирыман 
алшара аолимпиада иагәылагы-
лоу еиуеиԥшым амаҭәарқәа рҟны 
рдыррақәа раарԥшра.

Хыԥхьаӡарала аиҳабыратәи 
аклассқәа 458ҩык ыҟан, аиҵбы-
ратәи ракәзар  120ҩык аҵаҩцәа. 
Иара убасгьы, ашколтә аолимпи-
ада иалахәын  44ҩык ақа лақьтә 
школқәа рырҵаҩцәа. Анаҩсгьы 
аолимпиада амҩаԥгара иазыԥҵо 
аԥҟарақәа инарықәыршәаны 
еиҿкаан акомиссиа. 

Актәи амш иалагӡаны ашкол-
хәыҷқәа аолимпиада иахысуан 
абарҭ амаҭәарқәа рыла: ахатәы 
аԥсуеи, аурыси, аерман бызшәеи 
алитературеи рыла – алагарҭатә 
классқәа; ахатәы аԥсуеи, аурыси, 
аерман бызшәеи алитература, аҭо-
урых, абиологиа, агеографиа, ама-
тематика, англыз бызшәа – 911
тәи аклассқәа.

Аҩбатәи амш: аматематика – 
алагарҭатә классқәа; афизика, ахи-
миа, аԥсуа бызшәа (аурыс сектор), 
аурыс бызшәеи алитературеи (аԥ-
суа сектор), арратә зыҟаҵара  911
тәи аклассқәа.

Иара убасгьы, сынтәа аш колтә 
аолимпиада  иаларҵеит амаҭәар 
ҿыц – «Черчениа». Уаҟа иалахәын 
9тәи акласс аҵаҩцәа 39ҩык. 

Аолимпиада ал ахәылацәеи 
аиҿ кааҩцәеи аицлабра аартра 
ирыдылныҳәалеит Аҟәа ақалақь 
ахадара амуниципалтә усбарҭа 
аҵарадырра анапхгара аиҳабы 
Асҭанда Ҭаркьылԥҳа. Аҵаҩцәа ир-
зеиӷьалшьеит аманшәалара, ақәҿи-
ара, аихьӡара дуқәа. 

 Ашколтә 
маҭәартә 
аолимпиада

 Аҟәа ақалақь аҟны

Саида Ҳаразиа 


